
Илъэс 80 ирокъу балъкъэрхэм 
 политикэ щхьэусы гъуэкIэ я хэкур 
зэрырагъэбгынэрэ. 1944 гъэм гъат-
хэпэм и 8-м ахэр я щIыналъэм 
 залымыгъэкIэ  ирахуауэ щытащ. 
СССР-м Зы хъумэжыныгъэмкIэ и 
къэрал  комитетым ищIа унафэм 
ипкъ иткIэ, Къэрал кIуэцI Iуэху-
хэмкIэ цIыхубэ комисса риатым а 
лъэпкъым ящыщ цIыху 37713-рэ 
ирашат ди республикэм. Ахэр Ку -
рыт Азиемрэ Къэзахъ станымрэ я 
щIыпIи 120-м хагуэшат. 

IУЭХУР абыи къыщынатэкъым. 
Къэрал унафэ хэхакIэ абыхэм я 
къэралыгъуэр щымыIэжу къалъытауэ 
щытащ. Лейр зэи гъуркъым - зэман 
докIри, щIэпхъаджагъэхэр зи IэрыкI-
хэм хуэфэщэн къалъос, захуагъэри 
тепщэ мэхъуж. Балъкъэрхэм я дежи 
щыкъутакъым а гъащIэ хабзэр. 

А илъэсхэр хамэщIым зэрыщагъэ-
кIуам и хъыбар гуузхэр къы тхуи-
Iуэтэжауэ щытащ балъкъэр тхакIуэ, 
усакIуэ, КъБР-м  щэнхабзэмкIэ щIыхь 
зиIэ и лэжьакIуэ Кучинаев Ануар: «Ди 
лъэпкъыр щалъхуа щIыпIэм ирахуауэ 
щыщыта илъэсхэр сигу къыщыдри-
дзеижкIэ, ноби си нэпсхэр къысфIо-
кIуэ… Ар дауэ?.. Лъэпкъ псо залы-
мыгъэкIэ щIыпIэм ипшыну, лажьэ 
ямы Iэу. Зи цIыхухэм я процент 15-р 
фронтым Iутрэ бийм текIуэным къэ-
мы лэнджэжу яужь ит балъкъэр 
лъэпкъым апхуэдэ лей кIэлъызеп -
хьэ ныр захуагъэтэкъым. Дэ абы щы-
гъуэ, дауи, ды щыгъуазэтэкъым Ста-
линымрэ Бериерэ ди щIыналъэ да-
хэм, щIыуэпс къулейкIэ цIэрыIуэм 
 гугъэ гъэтIылъахэр зэрыхуаIэм: абы-
хэм я мурадащ балъкъэрхэр, къэ-
рэшейхэр, шэшэнхэр, нэ гъуэщIхэри 

Лъэпкъым  и  гум
нобэми  телъщ  уIэгъэ

Къэбэрдей-Балъкъэр Республикэм и цIыхухэу 
пщIэ зыхуэсщI хэ!

Си лъахэгъу лъапIэхэ!
Гъатхэпэм и 8-р Къэбэрдей-Балъкъэр Респуб-

ликэм и тхыдэм къыщыхъуа гузэвэгъуэ нэхъ ин 
дыдэхэм ящыщщ. Илъэс 80 ипэкIэ а махуэм 
 балъкъэр лъэпкъыр залымыгъэкIэ я хэкум ира-
гъэкIащ, гугъуехь куэдым пхыкIащ, щыщIэны-
гъэшхуэхэр ягъуэтащ.

Дэ лъахъшэу ди щхьэр яхудогъэщхъ залымы-
гъэмрэ хабзэн шагъэмрэ я зэранкIэ хэкIуэдахэм, 
щхьэхуимыту хамэ щIыпIэ къыщыхутахэм я 
 гуауэмрэ гугъуехьымрэ зыхыдощIэ.

Сыт хуэдиз гуауэрэ гузэвэгъуэрэ къалъы къуэ-
кIами, балъкъэр лъэпкъыр къызэфIэщIакъым, 
илъэгъуа мыгъуагъэ, игъуэта хэщIыныгъэ псоми 
зэрыпэщIэтыфа Iущыгъэмрэ быдагъэмрэ хуэ-
фэщэн пщIэ худощI. Абы и гурыщIэ къабзэхэр, и 
хабзэхэр, и бзэр ихъумэжыфащ икIи и адэжь хэ-
кум къигъэзэжа нэужь  гъащIэм и унэтIыныгъэ 
куэдым ехъулIэныгъэшхуэхэр щызыIэ ригъэхьащ.

Нобэ балъкъэр лъэпкъыр гушхуэныгъэ хэлъу 
пщэдейрей  махуэм хуоплъэ икIи республикэм, 
Урысейм ис лъэпкъхэм я унагъуэ зэкъуэтым хэту 
мамырыгъэм и лъагъуэм тету ипэкIэ макIуэ.

Шэч къытесхьэркъым дызэщIыгъумэ икIи ды-
зэкъуэтмэ, гугъуехь псоми дазэрыпэлъэщынум, 
дыщалъхуа Къэбэрдей-Балъкъэрыр, ди Хэкур 
егъэ фIэкIуэным хуэгъэзауэ зыхуэдгъэувыжа му-
радхэр къызэрыдэхъулIэнум.

КъБР-м и Iэтащхьэ КIуэкIуэ Казбек 
республикэм исхэм зэрызахуигъазэр

ДызэщIыгъумэ 
икIи дызэкъуэтмэ

ирахуу а щIыпIэр Куржым хагъэхьэ-
ну.

Нобэ хуэдэу си нэгум щIэтщ а пщэд-
джыжьыпэр. Гъатхэпэм и 8-м сыхьэти 
4-хэм деж Iэуэлъауэшхуэм дыкъы-
зэщIигъэушауэ щытащ унагъуэм 
щIэсыр. Сэ абы щыгъуэ илъэс 14 сри-
къуатэкъым. Дэ нэхърэ нэхъ бий къэ-
ралым игъащIэм имыIа хуэдэ, 
 НКВД-м и  офицеррэ сэлэту мин          
20-м щIигъум къаувыхьат дыщыпсэу 
жылэхэр, балъкъэритI къэс зы сэлэт е 
офицер къытхуэзэу. Машинэшхуэ хэм 
драгуашэрт, щысхьырабгъу лъэпкъ 
ямыIэу къытхуэпхъашэу, дызэрад-

зэу… Ауэ щыхъукIэ, а зэман дыдэм ди 
адэхэр, къуэш  нэхъыжьхэр зауэ Iэ-
натIэм Iутт, Хэкум и щхьэхуитыны-
гъэм папщIэ лъы ягъажэу, лIы-
гъэшхуэ зэрахьэу,  хахуагъэ яхэлъу. 
Абыхэм ящыщу зыкъом ягъэлъэгъуат 
«Совет Союзым и ЛIыхъужь» цIэ лъа-
пIэр къратыну, арщхьэкIэ, ди лъэп-
къыр «къэралым и епцIыжакIуэу» 
къы щалъытэм, абы ипэ кIэ зратам 
иратауэ къанэри, адрейхэм я Iуэхур 
нэгъуэщI зауэ орденхэмрэ медалхэм-
кIэ зэфIагъэкIауэ щытащ.

(КIэухыр 3-нэ нап.). 

(КIэухыр.
ПэщIэдзэр 1-нэ нап.).

Гугъут хамэ щIыналъэм ущып-
сэуну. Япэ илъэсхэм лъэпощхьэ-
по куэд дрихьэлIащ: лэжьыгъэ 
IэнатIэ тэмэм дгъуэтыртэкъым, 
жэуаплыныгъэ гуэр, куэд-ма-
щIэми, зыпылъ къалэнхэм жы-
жьэрэ гъунэгъуу дыбгъэдагъэ-
хьэртэкъым. Сэ фIамыщI къы-
щыщIах шахтэм сыщылэ жьащ. 
Си къалэнхэр ныкъусаныгъэн-
шэу зэрызгъэзащIэм, жэуап-
лыныгъэ схэлъу сызэрылажьэм 
гу лъатащ. Зэман дэкIри, шахтэм 
и комсомол зэгухьэныгъэм и 
 секретару сыхахауэ щытащ. 
Апхуэдэу къекIуэкIащ си лъэп-
къэгъу куэдым я Iуэхур: нэхъ 
лэжьыгъэ хьэлъэ дыдэхэм пэра-
гъэувэри иужькIэ, езыхэм я 
пщIэмрэ щIыхьымрэ къихьауэ, 
унафэщI къалэнхэри дзыхь къы-
зыхуащIахэр мащIэтэкъым. Ауэ 
ахэр къыщыхъуар нэхъ иужьы-
IуэкIэщ…

ПсэупIэкIи гугъу дехьащ: къыт-
хуагъэфэщар баракхэмрэ кол-
хоз хьэмхэм щыIэ ухуэныгъэ-
хэмрэщ. КъызэрыджаIэмкIэ, 
къэ ралым и къалэнт ипэ ма зэ-
хэм псэупIэкIэ, шхынкIэ ды-
къызэригъэпэщыну, арщхьэкIэ 

Лъэпкъым  и  гум
нобэми  телъщ  уIэгъэ 

Балъкъэр лъэпкъым поли-
тикэ IуэхукIэ лей къытехьэу 
хэкум зэ рырашрэ илъэс 80 
ирокъу.

ГЪАТХЭПЭМ и 8-р гуауэш-
хуэу къыхэнащ балъкъэр 
 лъэп къым и тхыдэм. Абы лъан-
дэрэ илъэс 80 дэкIыжами, 
 уIэгъэ мыкIыжщ ар. Лъэп-
къым гукъэкIыж хьэ лъэу игу 
къинащ а махуэр: дэ зыри ду-
кIа тэкъым, зыми я  унэ-лъапсэ 
дгъэсатэкъым ап хуэдэу лей 
къыттехьэн, хэкум драшын 
хуэдэу. 

Лъэпкъыр зэрыщыту хэкум 
зэ рырашар Сталиным иригъэ-
кIуэкIа хьэщхьэрыIуагъэм и 
Iэужьщ. Балъкъэрхэм я бжы-
гъэм фIыуэ зэрыкIэрыхуам 
къи щы нэмыщIа, дэ тфIэкIуэ-
дащ лIэ щIыгъуэкIэрэ зэтеду -
хуа щэнхабзэр, фэеплъхэр, 
щыIэкIэ-псэу кIэр.

Балъкъэр лъэпкъым къыхэ-
жаныкIа и бын пажэхэр щы-
щIалъ хьэжа хамэщIым щыт-
хьащ хьэ лъэрэ гуауэкIэ гъэн-
щIауэ илъэс 13! Лъэпкъым и политикэ, цIыху 
 хуитыныгъэхэр къызэрызэпаудам къищы нэ-
мыщIа, хэхэс хъуа балъкъэрхэм  къайхьэлъэ -   
кIырт хамэ щIыпIэмрэ дэ къытхуэгъэзауэ екIуэкI 
щIэпхъаджагъэмрэ. 

Мы махуэм дигу къыдогъэкIыж, къатехьа лейр 
яхуэмышэчу, гуауэм иукIа ди нэхъыжьыфIхэр. 
Пэжщ, куэдым къагъэзэжат хэкум, ауэ хамэщIым 
я нэгу щыщIэкIа гугъуехьым и мычэзууэ дунейм 
иригъэхыжари мащIэкъым, я лъапсэжьхэм гу 
 щахуэжыну хунэмысу. 

Псом япэрауэ фIыщIэ яхуэсщIыну сыхуейт 
 балъкъэр анэхэм, гъащIэм и хьэлъэр зышэчахэм, 
лэжьыгъэ хьэлъэ зи фэм дэзыгъэхуахэм, бын 
гъэсэным зезыгъэлIэлIахэм, гъаблэм щIэблэр 
щызыхъумахэм. Абыхэм быдэу я фIэщ хъурт ира-
гъэбгына жьэгу пащхьэр зэрагъуэтыжынур, ди 
адэжьхэм я сынхэм зэгуэр Iэ зэрыдалъэжынур. 

Нобэ дигу къыдогъэкIыж нэхъыфIу къытхэта, 
лъэпкъым къыхэжаныкIа,  гъуазэ тхуэхъуа пса-

лъэхэмкIэ дыкъэзыгъэхуабэу 
щытахэр. 

Ди нэхъыжьхэр бэшэчу, Iу-
щу, хахуэу къекIуэкIащ. Абы-
хэм я фIыгъэщ дэ нэгъуэщI -
хэм дазэ ры хэмышыпсыхьар, 
балъкъэру дыкъызэрынэжар, 
ди бзэмрэ хабзэмрэ зэрытхъу-
мэжар. Лъэпкъым къигъэзэ -
жа нэужь, гъащIэр щIэрыщIэу 
ухуэн щIидзэжат. Апхуэдэу 
къэщIэрэщIэжащ балъкъэр 
щэнхабзэри тхыдэри. УсакIуэм 
ижыIауэ: «ЩыIэжкъым гуауи 
зэман хьэлъи, ди жьэгухэр 
 къуршым щыблэжащ!».

Илъэс 80 блэкIыжащ абы 
 лъандэрэ… Ауэ илъэс къэс, 
 гъатхэпэм и 8-м, ди лъым хэт-
щи, къызэщIоушэ гуауэр. Ар 
зэи мыкIуэдыжын дыркъуэу 
 телъщ ди щIыфэм. 

Пэжщ, щIэблэщIэм ищIэр-
къым а гугъуехьыр зыхуэдар. 
Ауэ абыхэм къагурыдгъэIуэну 
ди къалэнщ ди адэжьхэм я 
 нэгу щIэкIа гузэвэгъуэр зи-
щIысыр. 

Дунейм захуагъэ тетти, ди хэ-
кур дгъуэтыжауэ  ди къуэш адыгэхэм, урысхэм, 
адрей лъэпкъхэм ящIыгъуу тэмэму допсэу. 
Къэбэрдей-Балъкъэ рым зыдогъэужь хуитыны-
гъэм и телъхьэ щIыналъэ дахэу. Ди гур хузэIухащ 
щIэщыгъуэм, зэ хъуэкIыныгъэфIхэм. Дызэ рефIэ-
кIуэнумрэ зэры зыдужьынумрэ дыхущIэкъуу  хэ-
кум дыхуолажьэ. Дэ быдэу дощIэ ди хуитыны-
гъэхэр щагъэлъапIэ, ди нэхъыжьхэм пщIэ щы-
хуащI, щIэблэм я гъуэгур щызэIуха псэукIэ 
дызэриIэнур. 

ЛIышхуэ гуэрым жиIат: «БлэкIам дыхуэIэма-
лыншэщ, ауэ къэкIуэнур ди IэмыщIэ илъщ!». 

Аращи, дыпсэунщ, блэкIар тщымыгъупщэу, 
фIым дыщыгугъыу ипэкIэ дыплъэу, тхузэфIэкIыр 
Урысей Федерацэм хуэдлэжьу, мамырыгъэм дри-
телъхьэу. 

ЗУМАКУЛОВ  Борис,
ЦIыхум и хуитыныгъэхэмкIэ КъБР-м и 

уполномоченнэ, тхыдэ щIэныгъэхэмкIэ доктор, 
КъБР-м щIэныгъэмкIэ щIыхь зиIэ и лэжьакIуэ.

Си пащхьэм ис 
 Ульбашевэ Маржан  
«куэд зылъэгъуа 
цIыху» жы хуаIэхэм 
зэращыщыр узэ ры-
Iуплъэу уолъагъу. И 
анэм и кIагуэ щIыхур, 
орденхэмрэ медал-
хэмкIэ гъэщIэрэщIар, 
музейм ехьри гъуэгу 
тетщ балъкъэр бзы-
лъ хугъэр. БлэкIрэ 
пэт, фIыуэ илъагъу 
икIи зыкIэлъыплъ 
«Адыгэ псалъэм» су-
рэт зыбжанэ къы щIи-
хьэри къекIуэлIати, 
дэри и хъыбархэр фи 
пащхьэ идолъхьэ. 

ЗИ адэ-анэр Хэкум 
ирашу хэхэсу дунейм 
къытехьа адрей балъ-
къэр сабийхэм яхуэ-
дэщ Маржани. И адэ-
ри, анэри, абыхэм я 
адэ-анэхэри хиубы -
дащ зэрылъэпкъыу 
1944 гъэм къатепсыха 
гуауэм. 

- Си адэ Ульбашев Афар щрагъэIэпхъукIым щыгъуэ, япэу 
 здашар Къэзахъстанырщ. Гъуэгу тету, мафIэгум ису, абы и адэ 
Ульбашев Къызылбэч малIэ. ЩIамылъхьэу, фIамыщIым тра-
лъхьэри адэкIэ пащащ я гъуэгум. Арати, и адэм и фэеплъу 
 къигъэна кIагуэ Iэгъуапэншэм абы и паспортыр иригъэпщкIухь-
ри ихъумащ, и щIыIум шэху тегъэлъэдарэ фэмрэ щIэбзэмрэ я 
зэхуакум дэлъу. Езыр япэщIыкIэ щIым щIэлъ хъугъуэфIыгъуэ 
къыщIэхыпIэхэм щагъэлэжьащ. ИтIанэ Кавказым зэрыщыщым, 
Iэщым фIыуэ зэрыхищIыкIым тращIыхьри, щынафэ утIэрэза 
 зыгъэхьэзыр заводым яшащ. Сыт хуэдэ IэнатIэ къыIэрыхьэми, 
зыхуей хуигъэзэфырти, унафэщI IэнатIэхэм щIэх-щIэхыу ягъэу-
вырт. 1969 гъэм колхозхэт нэхъыфIхэм я щапхъэу Ульбашев      
Афар ВДНХ-м ягъэкIуауэ щытащ. 

АдэкIэ Маржан и анэ Хутуевэ Хьэлимэт (сурэтым) и хъыбарым 
дыхохьэ. И адэр иужькIэ здагъэкIуа Къыргъыз АССР-ращ Мар-
жан и адэ-анэм унагъуэ щызэдаухуар. Ауэ ирашын ипэкIэ и 
зэфIэкIкIэ къахэщу лажьэ къудейтэкъым Хьэлимэт. Щоджэн-
цIыкIу Алий и Линэ-трактористкэм ещхьу, Хутуевэ Хьэлимэт япэ 
балъкъэр тракторист цIыхубзу щытащ. Уеблэмэ Къалмыкъ 
 Республикэм лъэIуакIуэ къикIри, хъыджэбз тракторист бригадэ 
яхуигъэсэну, езыр зытес «Универсал»-м» игъэшэсыну яшауэ 
 щытащ. 

- Абы щыгъуэщ ди анэр япэу кхъухьлъатэм щитIысхьар, - игу 
 къегъэкIыж Хьэлимэт. - «Тхьэ, мы кхъухьлъатэр тракторым нэхъ-
рэ нэхъыфIыж си гугъэм», - жиIауэ къаIуэтэж зылъэгъуахэм. 

Совет зэманым лэжьыгъэшхуэ зэрызэфIахар хэт зымыщIэр? 
ЦIыхухъухэр мэкъуауэм къыдэхуэртэкъыми, Божиган къалмыкъ 
къуажэм яша балъкъэр хъыджэбзхэм мэлхэм цы трахыу пIа-
лъэфIкIэ яхуэлэжьащ, къызэрыщыгугъа псомкIи ядэIэпыкъуащ, 
жыхуаIа бригадэри къызэригъэпэщащ. Лэжьыгъэр апхуэдизкIэ 
гугъути, зы жэщ-махуэм сыхьэтитI жеину къахуихуэу арат. 

ИужькIэ зауэм щIидзащ. Хутуевэ Хьэлимэт яхэтащ Прохлад-
нэм деж щащIа щIытIым хэтахэм. ИужькIэ нэмыцэ зэрып-
хъуакIуэхэр зрикIуа губгъуэхэм къина хьэдэхэр щыщIалъхьэжаи 
къахуихуащ. 

- Лъэпкъыр ирагъэкIа нэужь, ди анэр илъэс 13-кIэ щIы щIа -
гъым (шахтэм) щылэжьащ, - пещэ Маржан и гукъэкIыжхэм. - 
Къыргъыз Республикэм щыIэ Къызылкъия шахтёр къалэм,             
иджы Бишкек жыхуаIэм, фIамыщI къыщыщIахыу щытащ. А 
щIыпIэращ си адэми щыхуэзар. 

Сэри сыкъыщалъхуар Къызылкъиящ. Илъэсищ сыхъуху 
иджырей сабийхэм хуэдэу дыджэгуну дыхуитакъым дэ. Илъэ -
сым сшхыну къыслъысыр гуэдз килограмми 9-рэ грамм 480-рэт. 
Арат Iущхьэ зэхуахьэсыныр къалэн зыщащIа, ирашахэм я са-
бийхэм яIухуэр. Зы жэщ-махуэм тебгуашэмэ, - грамм 26-рэ. 
 ЩIопщкIэ къытхэуэхэрт, ауэ сэ сыгъыртэкъым. Си гум зишхы-
хьыжу сыкъэхъуащ абы къыхэкIыу. Къыргъызхэм ящыщ 
унафэщIхэр къытхагъэувауэ, абыхэм дахуэлажьэу арати, ды-
щыцIыкIукIэ къэджыхьынтэкъэ, и къур кIэщIрэ и псыр кIыхьу 
 яIыгъ щIопщ хэмкIэ къыдэуэхэрт. «ЦIыху зышх хьэкIэхъуэкIэхэр 
къашэ фи деж», - жраIати, зыкъытхуагъэткIийуэ арат, сытыт 
ящIэнур езы хэми? Арати, цIыху зышххэм зэрахущытыпхъэм 
хуэдэу къытхущытт. 

Дин зезыхьэ, хьэжи зыщIа Маржан блэкIа гугъуми Iуэтэжыгъуэ 
зэманми зэрыхэплъэн акъыл куу зэрыбгъэдэлъыр нэрылъагъущ. 
ИтIани, гуауэр къыщыхъуа зэманым къигъэзэжыху, ар зытеп-
сыхахэм я псэр къаджэу къафIощI абыхэм ябгъурытахэм.        
«Тхьэм фщимыгъэгъупщэкIэ» хъуэхъу хьэлъэр щIыджьэдэмыкI-
ри, дяпэкIэ апхуэдэм къытримыгъэзэн папщIэщ. 

ЧЭРИМ  Марианнэ. 

Маржан и
гукъэкIыжхэр

КъэкIуэнум дытолажьэ,
блэкIар тщымыгъупщэу

Балъкъэрхэр я лъахэм зэрырашрэ илъэс 80 ирокъу

пщIэ зимыIэжу къалъыта лъэп-
къым хэти елIэлIэнт? Карточ-
кэхэмкIэ цIыху къэс къытхуэзэу 
мазэм къыдатырт гуэдзу грамм 
300, фошыгъу килограмм зы-
рыз, IэфIыкIэ сыт жыхуэпIэхэр 
тлъагъуххэртэкъым. 

Къэрал мылъкум щыщу Къэ-
захъстанымрэ Къыргъызымрэ 
Iыхьэшхуэ яутIыпщIырт. Вагон-
хэм ярызу а щIыпIэм нашэрт ди 
псэуалъэхэр щытщIкIэ къэдгъэ-
сэбэпыпхъэ ухуэныгъэ матери-
алхэр: пхъэхэр, абджхэр, нэ-
гъуэщIхэри. Абыхэм ящыщу 
 уеб лэмэ зы гъущI Iунэ дэ къы-
тIэрыхьэртэкъым, ауэ ихъуре-
ягъкIэ, уэлбанэ нэужьым Iэгъэ-
бэгухэр щIы щхьэфэм къызэ-
рытехутэм хуэдэу, къыщыу-
нэхурт щIыпIэ унафэщIхэм я 
уней псэуалъэ  дэгъуэхэр, кол-
хозхэм, совхозхэм, нэгъуэщI 
IуэхущIапIэхэм я зыгъэпсэхупIэ 
екIухэр. 

Шэч зыхэмылъыр зыщ: къэрал 
унафэщIхэм фIэкIа нэгъуэщI 
дэIэпыкъуэгъурэ гугъапIэрэ дэ, 
балъкъэрхэм, а хамэ щIыпIэм 
дыщимыIауэ щытамэ, лъэпкъ-
кIуэдыр къытхуэкIуакIэт. Ауэ 
 хуабжьу зыкъытщIагъэкъуащ 
цIыху къызэрыгуэкIхэм, псэупIэ 
тхуэхъуа хьэблэхэм, жылэхэм 

дэс хэм: къэзахъхэм, къыргъыз-
хэм. Ди насыпти, дэ дахэхуащ 
зетхьэ динкIэ, тIурылъ бзэкIэ,       
ди хабзэхэмкIэ дызыпэгъунэгъу 
лъэпкъ хэм. Абыхэм щIэх дыдэ 
къагурыIуащ дэ цIыхушх гуэру 
хьэмэрэ лъэпкъ хьэрэму дызэ-
ры щымытыр, атIэ дыIэпщIэлъа-
пщIэу, лэжьыгъэм, гугъуехьым 
дакъыпимыкIуэту, зи псалъэм 
тебгъуэтэж цIыхуу гъащIэм ды-
зэрыхэтыр». 

НэхъыжьыфIым жиIэжу зэры-
щытамкIэ, япэ илъэсищым 
 къриубыдэу хамэщIым я псэр 
щыщанащ абы нэсахэм я зэхуэ-
дитIым нэсым, здашэм нэсын 
папщIэ зэпача гъуэгуанэ кIы-
хьым щафIэкIуэда цIыху мини 
5-р хэмыту. ЯгъэIэпхъуэным пы-
щIа гугъуехьхэр псом хуэ мыдэу 
къатехьэлъауэ щытащ жьыкIэ-
фэкIэхэмрэ сабийхэмрэ. ИтIани, 
сыт хуэдиз гугъуехьрэ хьэзабрэ 
гъащIэм къапигъэтIылъами, 
 балъкъэрхэм захъумэжыфащ. 
ХамэщIым абыхэм щагъэкIуэ-
дакъым я хабзэр, я анэдэлъху-
бзэр, псом нэхърэ нэхъыщ хьэ-
жыращи, я напэр. Ахэр хамэ-
щIым зэрыщыIа илъэс 13-м 
 къриубыдэу я бжыгъэр мин 40-м 
нагъэсыжыфат. 

Ди республикэм щыпсэу ад-
рей лъэпкъхэми хуэдэу, балъ-
къэрхэм я къару псори нобэ 
 ирахьэлIэ ди Къэбэрдей-Балъ-
къэрым нэхъри зиужьыным, абы 
мамырыгъэрэ захуагъэрэ, зэгу-
рыIуэныгъэрэ зэIузэпэщыны-
гъэрэ илъыным.

ЖЫЛАСЭ Маритэ. 

Жылэхэр къызэщIеубыдэ

  Къэбэрдей-Балъкъэр Республикэм и къэрал
дамыгъэхэр етыным и IуэхукIэ

Къэбэрдей-Балъкъэр Республикэм и 
Iэтащхьэм и

Указ
Къахьа ехъулIэныгъэхэм икIи илъэс куэд лъандэрэ хьэлэлу 

зэрылажьэм къыхэкIыу
Къэбэрдей-Балъкъэр Республикэм и ЩIыхь тхылъыр етын
Герасимовэ Светланэ Михаил и пхъум – «Майские новости» га-

зетым и редакцэ» муниципальнэ IуэхущIапIэм и редактор нэ-
хъыщхьэм;

щIыхьыцIэхэр яфIэщын:
«Къэбэрдей-Балъкъэр Республикэм щIыхь зиIэ и артист»

Мусаевэ Iэминат Борис и пхъум - «КъафэмкIэ «Балкария» 
къэрал IуэрыIуатэ-этнографие ансамбль» щэнхабзэмкIэ къэрал 
кIэзонэ IуэхущIапIэм и оркестрым и артисткэм,

«Къэбэрдей-Балъкъэр Республикэм щIыхь зиIэ и дохутыр»
Тау Эллэ ХьэфIыцIэ и пхъум - «Тэрч муниципальнэ щIыналъэм 

и район сымаджэщ нэхъыщхьэ» узыншагъэр хъумэнымкIэ къэрал 
бюджет IуэхущIапIэм и къуажэ участкэ дохутыр амбулаторэм, 
Плановскэ щыIэм, унафэщIым – амбулаторэм и дохутыр терапев-
тым,

Къэбэрдей-Балъкъэр Республикэм щэнхабзэмкIэ
щIыхь зиIэ и лэжьакIуэ»

Молэ Светланэ Нажмудин и пхъум - Налшык къалэ округым и 
«Сабий макъамэ школ №2» щIэныгъэ гуэдзэн щрагъэгъуэт муни-
ципальнэ кIэзонэ IуэхущIапIэм фортепианэм зыщыхуагъасэ и 
классым щезыгъаджэм, унафэщIым егъэджэныгъэ лэжьыгъэм-
кIэ и къуэдзэм,

«Къэбэрдей-Балъкъэр Республикэм цIыхухэм псэуныгъэкIэ 
къащхьэщыжынымкIэ щIыхь зиIэ и лэжьакIуэ» 

Уэсмэн Ларисэ Хьэмид и пхъум - «ЛэжьыгъэмкIэ, цIыхухэм 
 IэнатIэ егъэгъуэтынымкIэ, псэуныгъэкIэ къащхьэщыжынымкIэ 
 республикэ центр» - Налшык къалэ округымкIэ къэрал кIэзонэ 
IуэхущIапIэм цIыхухэр IэнатIэкIэ къызэрызэрагъэпэщ програм-
мэхэмкIэ и къудамэ и унафэщIым.

  Къэбэрдей-Балъкъэр Республикэм и
  Iэтащхьэ                                            КIУЭКIУЭ  Казбек
Налшык къалэ
2024 гъэм гъатхэпэм и 4-м
№8-УГ

Къэбэрдей-Балъкъэр Республикэм ЩэнхабзэмкIэ и минис-
терствэм, «КъБР-Медиа» ГКУ-м, КъБР-м и Журналистхэм я 
зэгухьэныгъэм, «Къэбэрдей-Балъкъэр» ВТК-м, «Кабардино-
Балкарская правда», «Адыгэ псалъэ», «Заман», «Советская 
молодёжь», «Горянка» газетхэм, «Литературная Кабардино-
Балкария», «Iуащхьэмахуэ», «Минги-Тау», «Солнышко», 
«Нур», «Нюр» журналхэм, «КъБР-инфо» хъыбарегъащIэ 
агентствэм я редакцэхэм, «Эльбрус» тхылъ тедзапIэм я 
лэжьакIуэхэр «Къэбэрдей-Балъкъэр» ВТК-м режиссёрхэмрэ 
операторхэмрэкIэ я къудамэм телевиденэмкIэ и режиссёр 
Аккаев Расул Зейтун и къуэм хуогузавэ абы и адэ Аккаев 
Зейтун Оюс и къуэр дунейм зэрехыжамкIэ.

Къэбэрдей-Балъкъэр къэрал университетым и спорт ком-
плексым щекIуэкIащ Урысей гвардием и щIыналъэ управленэм 
и «Вершина» ОМОН-м, «Эльбрус» СОБР-м я лэжьакIуэхэу зи 
къалэн зыгъэзащIэу хэкIуэдахэм я фэеплъ зэхьэзэхуэ.

АБЫ каратэмкIэ щызэпеуащ Къэбэрдей-Балъкъэр, Ингуш, 
Къэрэшей-Шэрджэс республикэхэм я спортсмен ныбжьыщIэу 
250-м щIигъу. Чемпионатым кърихьэлIащ хэкIуэда хабзэхъумэхэм 
я Iыхьлыхэр, къулыкъум и ветеранхэр, къалэмрэ республикэмрэ я 
унафэщIхэм ящыщхэр, «Вершина», «Эльбрус» гупхэм я лIы-
кIуэхэр. Турнирыр къызэрагъэпэщащ «Урысейм КаратэмкIэ и фе-
дерацэ» урысейпсо жылагъуэ спорт зэгухьэныгъэм и Къэбэрдей-
Балъкъэр къудамэм и жэрдэмкIэ, Урысей гвардием и щIыналъэ 
управленэмрэ республикэм ЩIалэгъуалэм я IуэхухэмкIэ и минис-
терствэмрэ къыдаIыгъри.  

- ЩIалэгъуалэм ящIэн хуейщ я шынагъуэншагъэм, къэрал 
лъэщым икIи щхьэхуитым щыпсэун папщIэ зи гъащIэр зыта ди 
 лъахэгъухэм я цIэхэр, - жиIащ «Эльбрус» СОБР-м и унафэщI, по-
лицэм и полковник Сунш Азэмэт, зэхьэзэхуэр къыщызэIуахым. 

Къызэхуэсахэр зэпеуэм щIидзэн ипэкIэ дакъикъэкIэ щымащ, 
хэкIуэдахэм я фэеплъым пщIэ хуащIу. 

Зэхьэзэхуэм бжьыпэр щаубыдащ Къэбэрдей-Балъкъэрым Ара-
ши КаратэмкIэ и федерацэм и спортсменхэм, етIуанэ увыпIэр 
 ялъысащ КъБР-м КудомкIэ и федерацэм щыщхэм, ещанэ хъуащ 
Ингуш Республикэм каратэмкIэ и федерацэм и спортсменхэр.

БАХЪСЭН  Азэмэт.

ХэкIуэдахэм я щIыхькIэ

Къэбэрдей-Балъкъэрым и Правительствэм и Уна-
фэщIым и япэ къуэдзэ Къуныжь МуIэед Бахъсэн щIы-
налъэм и админист рацэм иджыблагъэ зэIущIэ щри-
гъэкIуэкIащ. Абы щытеп сэ лъыхьащ Бахъсэн щIына-
лъэм, Бахъсэн къалэри хэту, мы махуэхэм щрагъэжьа 
лэжьыгъэшхуэр тэмэму гъэзэщIа хъуным ехьэлIа Iуэ-
хугъуэхэм. 

ЛЭЖЬЫГЪЭР хуэунэтIащ Зеикъуэ, ХьэтIохъущыкъуей 
Ищхъэрэ, Ислъэмей, ПсыкIэху, Бахъсэнёнкэ, Бахъсэн, 
 Дыгулыбгъуей жылэхэр псори зэпыщIауэ псы къабзэкIэ 
къэзэгъэ пэщыным. Абы щхьэкIэ бжьамий километр 79-рэ 
яукъуэдиинущ. 

Апхуэдэ IуэхугъуэфIым яужь ихьэным лъабжьэ хуэ хъуащ 
Къэбэрдей-Балъкъэрым и Iэтащхьэ КIуэкIуэ Казбек Уры-
сей Федерацэм и Президент Путин Владимир 2019 гъэм 
лэжьыгъэ IуэхукIэ щыIущIам щыгъуэ зытепсэлъыхьахэр. 
ИужькIи, УФ-м и Правительствэм къэралым и щIыналъэ-
хэм зегъэужьынымкIэ комиссэм и президиумым и зэIу-
щIэм щыдаIыгъащ Бахъсэн щIыналъэм щыпсэухэр псыкIэ 
къызэгъэпэщыным хуэнэтIа пэхуэщIэр. УФ-м и Прави-
тельствэм и УнафэщIым и къуэдзэ Хуснуллин Марат и 
унафэкIэ къыхуаутIыпщынущ абы текIуэдэну мылъкур. 

Иджыпсту зыпэрыхьэ лэжьыгъэр зэраубзыхуам хуэдэу 
зэфIагъэкIмэ, электрокъару куэду зыгъэс псы къы щIэ-
шыпIэ хэр щыIэжынукъым, щIыналъэм щыпсэу цIыху ми -
ни 100-м нэблагъэм псы къабзэу зыхуэныкъуэм хуэдиз 
яIэрыхьэнущ.

Лэжьыгъэхэр 2025 гъэм къриубыдэу зэфIагъэкIын му-
рад щыIэщ.

ХЬЭЩЫКЪУЕЙ Олег.

Дзэлыкъуэкъуажэ дэт полик-
линикэр илъэситI хъуауэ меди-
цинэм и иджырей мардэхэм те - 
ту мэ лажьэ. «Узыншагъэр хъ-
умэн» лъэпкъ проектым хыхьэ, 
цIыхухэм япэ медицинэ дэIэпы-
къуныгъэхэр щрат Iуэ ху щIа-
пIэхэр къэгъэщIэрэ щIэ жын щIы-
налъэ программэмкIэ ар сыт и 
лъэныкъуэкIи зыхуей хуэзэу зэ-
рагъэпэщыжащ.

ДЗЭЛЫКЪУЭ район сымаджэ-
щым и поликлиникэ къудамэм 
цIыху мин 49-рэ епхащ, махуэ лэ-
жьэгъуэм абы зыхуэныкъуэ дэ-
Iэпыкъуныгъэр щагъуэтыфынущ 
сымаджэ 380-м, къищынэмы-
щIауэ, абы хэтщ гъуэ лъыпIэ 65-рэ 
щIэту махуэ стационар.

IуэхущIапIэр зэрагъэпэщыжащ 
дохутырхэми абы къекIуалIэ           
цIыху хэми я тыншыпIэм хуэщIауэ. 
Iэ щIагъэлI хэр зыщIэс, цIыхухэм 
ща кIэлъыплъ пэшхэр зэгъу-
нэгъущ, чэзум ущежьэ плIанэпэр 
къызы хуэтыншэщ, гъуэгугъэлъа-
гъуэхэр фIадзащ, узыншагъэм 
 теухуа хъыбарегъащIэ Iэмалхэм-
кIи къызэгъэпэщащ. Апхуэдэ Iуэху 
къызэгъэпэщыкIэм цIыхум по-
ликлиникэм щигъакIуэ зэманыр 
къыхуде гъахуэ, хуащIэ Iуэхутхьэб-
зэхэм я фIагъми хигъэхъуащ.

Поликлиникэм и клинико-диаг-
нос тикэ лабораториер ирикъуу 
 Iэ мэп сымэхэмкIэ къызэгъэпэ-
щащ: абы щIэтщ УЗИ, рентген 
зэращI, эндоскопие аппаратхэр. 
Апхуэдэу IэнатIэм иIэщ ягъэ-
Iэпхъуэ фельдшер-акушер пункт, 
абы и фIыгъэкIэ цIыхухэм я узын-
шагъэр къэпщы тэнымкIэ ирагъэ-
кIуэкI Iуэхум  къуажэ пхыдзахэм 
щыпсэу цIыху нэхъыбэ къызэщI-
рагъэубыдэф.

ЩХЬЭЩЭМЫЩI Изэ.

СыткIи  зэпэщщ

Шэрджэс жыг хадэ

АДЫГЕЙ. Республикэм и Лъэпкъ музейм 
 къегъэщIылIа щIыпIэм деж щыхасащ жы-
гыщIэхэр. Шэрджэс жыг хадэ гъэкIын Iуэху 
щхьэпэм хэтащ Мейкъуапэ къэрал технологие 
университетым и экологие, мэкъумэш фа-
культетхэм я лэжьакIуэхэмрэ студентхэмрэ. 

ЖЫГ хадэм папщIэ къыхахащ пхъэ щхьэ-
мыщхьэ къызыпыкIэхэри, езыр-езыру къэкIхэ-
ри. Абыхэм ящыщщ щхъуэмч IэфI, мыIэрысей 
лIэужьыгъуитI, зей, кавказ хъурмэ, нэхъ гувауэ 
къахэхъуэнущ кхъужь. Ахэр къаритащ адыгэ 
жыг хадэжьхэр гъэкIыным фIыуэ хэзыщIыкI щIэ-
ныгъэ лэжьакIуэ, МГТУ-м и политехническэ 
колледжым и егъэджакIуэ Къудей Нурет. 

Къызэхуэсахэм защыхуигъазэм Нурет къы-
теувыIащ жыг гъэкIыным хабзэ гъэщIэгъуэн зэ-
рыхэлъым, музейм деж Шэрджэс жыг хадэ 
къыщыгъэхъуным зэрыхуэкIуам. 

Япэ жыгыщIэ цIыкIухэр хасэри, къеблэгъахэр 
музейм и хьэщIэщым щызэхуэсащ икIи къаIэта 
Iуэхум адэкIи республикэм зэрызыщрагъэу-
жьынум тепсэлъыхьащ. Шэрджэс жыг хадэхэм 
я тхыдэм, адыгэхэм я гъащIэм абыхэм щаIэ 
увыпIэм, пхъэщхьэмыщхьэ лIэужьыгъуэхэр зэ-
фIэ гъэувэжыным ехьэлIа лэжьыгъэхэр зэры-

Ди къуэш республикэхэм рагъэкIуэкIым тепсэлъыхьахэщ кърагъэблэгъа 
хьэщIэхэу мэкъумэш щIэныгъэхэмкIэ доктор 
 Сухоруких Юрийрэ Адыгейм и мэзгъэкI цIэры-
Iуэ,   мэкъумэш щIэныгъэхэмкIэ кандидат Хьэ-
тыкъуей Мэжидрэ.

«ЩIэныгъэлIхэм къызэрыхагъэщымкIэ, Шэр-
джэс жыг хадэжьхэр телъыджэщ: абыхэм ящыщ 
куэдыр илъэс 200-м щIигъу ипэжкIэ хасауэ 
 щытащи, нобэр къыздэсым мэгъагъэ икIи къа-
покIэ», - къет МГТУ-м и пресс-IуэхущIапIэм.

Илъэсищым къриубыдэу
КЪЭРЭШЕЙ-ШЭРДЖЭС. Республикэм цы 

Iуданэ зэIущауэ тонн 1,5-рэ зы илъэсым 
къыщIэзыгъэкIыну икIи цIыху 600-м щIигъу 
щылэжьэну IуэхущIапIэ дызыхуэкIуэ илъэ-
сищым къыщызэIуахыну зэрамурадыр щы-
жаIащ Промышленностымрэ сатумкIэ ми-
нистерствэм.

2024 гъэм проектым и япэ Iыхьэр зэфIагъэ-
кIынущ - цыхэр щызэхадз, щажьыщI IэнатIэхэр 
лажьэу яутIыпщынущ. Абы IэнатIэкIэ къызэри-
гъэпэщынущ цIыху 250-рэ. 

НобэкIэ Къэрэшей-Шэрджэсым щолажьэ 
цым щелэжь, цы Iуданэ щызэIуащэ «Вулкам» 
заводыр. 

УЭРДОКЪУЭ  Женя.

Псынэ  пэтрэ  щIы  щIагъым  гъуэгу  щещI.

Лъэпкъ Iущыгъэ:

Зыгъэхьэзырар  ЩХЬЭЩЭМЫЩI Изэщ.

Гъатхэпэм и 7, махуэку

Театрым зэрыщIыхьэ билетхэр зыщэ 
кассирым и махуэщ

1960 гъэм Куба щыщ жэмыш Пащты Са-
лимэ Социалист Лэжьыгъэм и ЛIыхъужь 
цIэр къыфIащащ.

1919 гъэм къалъхуащ адыгей тхакIуэ, 
усакIуэ, зэдзэкIакIуэ Жанэ Кърымызэ.

Дунейм и щытыкIэнур
«pogoda.yandex.ru» сайтым зэритымкIэ, 

Налшык уэшх къыщешхынущ. Хуабэр 
 махуэм градуси 3 - 4, жэщым градуси 2  
щыхъунущ.

Гъатхэпэм и 8, мэрем

ЦIыхубзхэм я дунейпсо махуэщ
1923 гъэм «Адыгэ макъ» (Адыгэ Респуб-

ликэ) газетым и япэ номерыр къы дэкIащ.
1936 гъэм Налшык къыщызэIуахащ Ки-

ровым и цIэр зезыхьэ санаторэр.
1918 гъэм къалъхуащ УФ-м щIыхь зиIэ и 

артисткэ, КъБР-м и цIыхубэ артисткэ Си-
бэч Быхуэ.

1936 гъэм къалъхуащ экономикэ щIэ-
ныгъэхэмкIэ доктор, профессор Арэшы-
къуэ Виктор.

1940 гъэм къалъхуащ техникэ щIэны-
гъэхэмкIэ доктор, КъБКъМУ-м и профес-
сор, ЩIДАА-м и академик Къаскъул Мусэ-
бий.

1950 гъэм къалъхуащ филологие щIэны-
гъэхэмкIэ доктор, профессор, ЩIДАА-м и 
академик Унэрокъуэ Рае.

Дунейм и щытыкIэнур
«pogoda.yandex.ru» сайтым зэритымкIэ, 

Налшык уэшх къыщешхынущ. Хуабэр 

 махуэм градуси 4 - 5, жэщым градуси 2 - 3 
щыхъунущ.

Гъатхэпэм и 9, щэбэт

1641 гъэм къалъхуащ урысей дзэ къулы-
къущIэ, контрадмирал Черкасский Ми-
хаил.

1946 гъэм къалъхуащ къэфакIуэ,  КъБР-м 
щIыхь зиIэ и артисткэ Къарэжь Людмилэ.

1954 гъэм къалъхуащ СССР-ми Европэ-
ми стIолыщхьэ теннисымкIэ я чемпионкэ, 
КъБР-м физкультурэмрэ спортымкIэ 
щIыхь зиIэ и лэжьакIуэ Батыр ФатIимэ.

1956 гъэм къалъхуащ къэрал лэжьакIуэ, 
КъБР-м и Парламентым и УнафэщI Его-
ровэ Татьянэ.

1961 гъэм къалъхуащ балетмейстер,        
КъБР-м щэнхабзэмкIэ щIыхь зиIэ и лэ-
жьакIуэ Тхьэмокъуэ Мартин.

Дунейм и щытыкIэнур
«pogoda.yandex.ru» сайтым зэритымкIэ, 

Налшык уэшх къыщешхынущ. Хуабэр ма-
хуэм градуси 6 - 7, жэщым градуси 3 щы-
хъунущ.

Гъатхэпэм и 10, тхьэмахуэ

Урысей Федерацэм и Архивхэм я ма-
хуэщ

Адыгэ Республикэм и Конституцэм и 
махуэщ

1929 гъэм къалъхуащ КъБР-м щIыхь зиIэ 
и нартыхугъэкI, Социалист Лэжьыгъэм и 
ЛIыхъужь Емышэ Хьэлий.

1939 гъэм къалъхуащ «Адыгэ шхыны-
гъуэхэр» тхылъыр къыдэзыгъэкIа, инже-

нер-технолог Къубатий Борис.
1944 гъэм къалъхуащ сурэтыщI Къудей 

МэчрэIил.
1951 гъэм къалъхуащ опернэ уэрэд-

жыIакIуэ, КъБР-м и цIыхубэ артисткэ Бес-
чокъуэ Майе.

1952 гъэм къалъхуащ Адыгэ Республи-
кэм щIыхь зиIэ и журналисткэ Сихъу Гуэщ-
нагъуэ.

Дунейм и щытыкIэнур
«pogoda.yandex.ru» сайтым зэритымкIэ, 

Налшык уэшх къыщешхынущ. Хуабэр ма-
хуэм градуси 5 - 6, жэщым   градус 1 - 3 щы-
хъунущ.

Гъатхэпэм и 11, блыщхьэ

УФ-м Наркотикхэм якIэлъыплъыным-
кIэ и IуэхущIапIэм и лэжьакIуэм и ма-
хуэщ

Уней хъумакIуэ агентствэхэм я лэ жьа-
кIуэхэм я махуэщ

1991 гъэм КъБАССР-м и Совет Нэхъыщ-
хьэм и Президиумым къищта унафэм   
ипкъ иткIэ «Ленин гъуэгу» газетым и цIэр 
«Адыгэ псалъэ» жиIэу зэрахъуэкIащ.

1948 гъэм къалъхуащ физико-матема-
тикэ щIэныгъэхэмкIэ доктор, КъБКъУ-м и 
профессор Уэщхъун МуIэед.

Дунейм и щытыкIэнур
«pogoda.yandex.ru» сайтым зэритымкIэ, 

Налшык уфауэ щыщытынущ. Хуабэр 
 махуэм градуси 7 - 9, жэщым градус 1 - 3 
щыхъунущ.

«Пэжыращ къару зиIэр» хэкупсэ Iуэхум хыхьэу, музейуэ 
къызэ рагъэпэща мафIэгур «Налшык» гъущI гъуэгу вокза-
лым  гъатхэпэм и 9-м къыщрагъэблэгъэнущ. 

УКРАИНЭМ щекIуэкI дзэ Iуэху хэхам траухуа гъэлъэгъуэны -
гъэм цIыхухэм зыщыщагъэгъуэзэфынущ хэкум къыщыщIа-
гъэкI  техникэми Авдеевкэрэ Марьинкэрэ къыщащта дронхэм-
рэ шэ зыпхымыкI машинэмри. 

Мы IуэхумкIэ я мурад нэхъыщхьэр тхыдэр зэрадзэкIыну 
зэрыхэтым пэщIэтынымрэ Урысейм и дзэмрэ флотымрэ я 
 ехъулIэныгъэхэр къэгъэлъэгъуэнымрэщ. 

Мазаем и 23-м, Хэкум и хъумакIуэхэм я махуэм, къежьа 
 мафIэгур вагони 9 мэхъу, абы километр мин 34-рэ къикIунущ 
икIи Урысейм и къалэ 74-м къыщыувыIэнущ. Хэку зауэшхуэм       
и зэманым щегъэжьауэ ди цIыхубэм ягъэлъэгъуа лIыгъэмрэ 
 хахуагъэмрэ щыхьэт техъуэ музейм къыщыхьащ ди махуэхэм 
къыщIагъэщыжа тхыдэ дэфтэр мымащIи ди къэралым и цIыху 
цIэрыIуэ куэдым зэрахьа хьэпшыпхэри. 

Вагон къэс Iуэхугъуэ щхьэхуэм теухуащ. «Юнармия - нэ-
хъыфIхэм щапхъэ ятыдох» вагоным Урысейм и щIыпIэхэр 
фIыуэ зэрацIыхумкIэ зэхьэзэхуэхэр, акъыл жанагъкIэ зэ-
пеуэхэр, нэгъуэщI гъэщIэгъуэн куэди щрагъэкIуэкI. Вагонхэм я 
зым лазер тир къыщызэрагъэпэщащ. Абдеж Калашниковым      
и автоматыр зэрызэпкъралъхьэ-зэрызэпкърахым зыщыщагъэ-
гъуэзэфынущ.

Урысейм ЗыхъумэжыныгъэмкIэ и министерствэм и ма -
фIэгур Налшык къалэм нэхущым (сыхьэти 5-м) къэсынущ. Абы 
иращIэкIыну Iуэхухэм щIадзэнущ сыхьэти 10-м. ЦIыхухэм Iэмал 
яIэнущ абдеж духовой оркестрым щедэIуэну, дзэм  къулыкъу 
щызыщIэну хуейхэм зыщрагъэтхыну, губгъуэм ит  зауэлIхэм я 
шхыныгъуэхэм щыщ зыIуагъэхуэну. 

Зэхуэсым кърагъэблэгъэнущ жылагъуэ лэжьакIуэ цIэ-
рыIуэхэр. «Уи ЛIыхъужь» Iуэхум хыхьэу, сабийхэмрэ щIалэ-
гъуалэмрэ IуагъэщIэнущ Урысейм и ЛIыхъужьхэмрэ дзэ Iуэху 
хэхам хэтхэмрэ.

«Пэжыращ къару зиIэр» хэкупсэ Iуэхур накъыгъэм и 8 пщIон-
дэ къэ ралым щекIуэкIынущ. 

БАГЪЭТЫР Луизэ. 

МафIэгур къэсынущ
гъатхэпэм и 9-м

Рэмэдан мазэм и
нэмэз щIыгъуэхэр

Гу зылъытапхъэ: 1. НэщIым щихьэ махуэмрэ щикIыжымрэ зэхъуэкIыныгъэ 
ягъуэтынкIэ хъунущ, мазэр къыщыунэхум елъытауэ.

2. Щэращыр ухын хуейщ пщэдджыжь нэмэзым и азэныр къэIуным ипэ къихуэу.

Махуэхэр
Пщэд-

джы жьыр
(нэщIым 

щыщIидзэр)

Дыгъэр
къыщы-
щIэкIыр

Шэджа-
гъуэр

Ичын-
дыр

Ахъшэ-
мыр

(хэщхьэ-
жыр)

Жасыр

Къэдэр жэщ

Мэлыжьыхьым

Гъатхэпэм

11, блыщхьэ
12, гъубж
13, бэрэжьей
14, махуэку
15, мэрем
16, щэбэт
17, тхьэмахуэ
18, блыщхьэ
19, гъубж
20, бэрэжьей
21, махуэку
22, мэрем
23, щэбэт
24, тхьэмахуэ
25, блыщхьэ
26, гъубж
27, бэрэжьей
28, махуэку
29, мэрем
30, щэбэт
31, тхьэмахуэ

1, блыщхьэ
2, гъубж
3, бэрэжьей
4, махуэку
5, мэрем
6, щэбэт

7, тхьэмахуэ
8, блыщхьэ
9, гъубж

04.53 
04.51 
04.50 
04.48 
04.46 
04.44 
04.42 
04.40 
04.39 
04.37 
04.35 
04.33 
04.32 
04.30 
04.28 
04.26 
04.24 
04.23 
04.21 
04.19 
04.17

04.16 
04.14 
04.12 
04.10 
04.08 
04.07

 
04.05 
04.03 
04.02

06.23 
06.21 
06.20 
06.18 
06.16 
06.14 
06.12 
06.10 
06.09 
06.07 
06.05 
06.03 
06.02 
06.00 
05.58 
05.56 
05.54 
05.53 
05.51 
05.49 
05.47

05.46 
05.44 
05.42 
05.40 
05.38 
05.37

 
05.35 
05.33 
05.32

12.26 
12.26 
12.25 
12.25 
12.25 
12.24 
12.24 
12.24 
12.23 
12.23 
12.23 
12.23 
12.22 
12.22 
12.22 
12.21 
12.21 
12.21 
12.20 
12.20 
12.20

 
12.20 
12.19 
12.19 
12.19 
12.18 
12.18 

12.18 
12.18 
12.17

15.41 
15.41 
15.42 
15.43 
15.44 
15.44 
15.45 
15.46 
15.46 
15.47 
15.47 
15.48 
15.49 
15.49 
15.50 
15.50 
15.50 
15.51 
15.52 
15.53 
15.53

 
15.54 
15.54 
15.55 
15.55 
15.56 
15.56

 
15.56 
15.57 
15.57

18.11 
18.13 
18.14 
18.15 
18.16 
18.17 
18.19 
18.19 
18.21 
18.22 
18.23 
18.25 
18.26 
18.27 
18.28 
18.29 
18.31 
18.32 
18.33 
18.34 
18.35

 
18.37 
18.37 
18.39 
18.40 
18.41 
18.43

 
18.44 
18.45 
18.46

19.51 
19.53 
19.54 
19.55 
19.56 
19.57 
19.59 
19.59 
20.01 
20.02 
20.03 
20.05 
20.06 
20.07 
20.08 
20.09 
20.11 
20.12 
20.13 
20.14 
20.15

 
20.17 
20.17 
20.19 
20.20 
20.21 
20.23

 
20.24 
20.25 
20.26

Вьетнамым къыщIигъэкI и про-
дукцэхэр хамэ къэралхэм щыпхы-
гъэкIыным, инвесторхэр щIына-
лъэм къешэлIэнымрэ абыхэм ядэ-
лэжьэнымрэ хуэунэтIауэ «Vietfood 
& Beverage 2024» фIэщыгъэр зе-
зыхьэ дунейпсо гъэлъэгъуэныгъэр 
шыщхьэIум и 8 - 10-хэм Хошиминь 
къалэм щекIуэкIынущ.

ГЪЭЛЪЭГЪУЭНЫГЪЭМ утыку къы-
щрахьэнущ ерыскъыхэкIхэр, мэкъу-
мэш, промышленнэ, химие, меди-
цинэ продукцэхэр, псыхэкIхэр, ма-
шинэхэр, обрудованэхэмрэ техникэ-
хэмрэ, консервхэр, нэгъуэщIхэри. 
Мы хьэнэ нэхъыщхьэу абы иIэнур ин-
весторхэмрэ щэхуакIуэхэмрэ зэпы-
щIэнырщ - сату щIэн Iуэхум ехьэлIауэ 
дуней псом нобэ щытепщэ Iэма-
лыщIэхэм зыщагъэгъуэзэнырщ, про-
дукцэхэр пхыгъэкIыным теухуа зэ-
гурыIуэныгъэхэр зэращIылIэнырщ. 

А гъэлъэгъуэныгъэм хэтыну зи му-
радхэм «Урысей экспорт центр» АО-р 
мылъкукIэ къадэIэпыкъунущ, ахъшэ 
текIуэдэнум и ныкъуэр яхуитынущ. 
Абы щхьэкIэ мэлыжьыхым и 4-м 
 фIэ мыкIыу лъэIу тхылъыр РЭЦ-м 
 хуригъэхьын хуейщ. Хьэрычэ тыщIэ-
хэм Iуэ хум теухуа хъыбар нэхъыбэ 
къыща щIэфынущ компанием и сай-
тым. 

 ХЬЭЩЫКЪУЕЙ Олег. 

ХьэрычэтыщIэхэр
зэпащIэ



Телъыджэу 
зэрихьэлIат…

Щхьэусыгъуэ 
къудейщ

МахуиплIыр нэхъ къащтэ
Мазаем и зым Германием щи-

ублащ лэжьэгъуэ тхьэмахуэ зэ-
хуа кур махуиплIым щIемыгъэ-
гъуным хуэкIуэным теухуа гъэу-
нэхуныгъэр. Компание 50-м 
щIи гъум езыхэм я  лэжьакIуэхэм 
Iэмал иратащ зы тхьэмахуэ зэ-
хуакум къриубыдэу зы махуэ-
кIэ нэхъ лейуэ загъэпсэхуну. Нэ-
хъыщ хьэращи, я улахуэхэр къа-
хуэнэжу.

ГЪЭУНЭХУНЫГЪЭР ирагъэ-
кIуэ кIынурэ, IэщIагъэлIхэм абы 
кърикIуахэр зэхалъхьэжынущ. 
Псом япэрауэ жаIэнущ апхуэдэ 
Iуэху щIэкIэм лэжьыгъэм къит 
хъерыр къиIэтарэ къимыIэтарэ 
икIи, дауи, лэжьакIуэхэр нэхъ 
«насыпы фIэ» хъуарэ мыхъуарэ.

Инфляцэр зэрыIэубы дыпIэн-
шэм, зи IэщIагъэм куууэ хэзы-
щIыкIхэр къазэремэщIэкIым я 
зэранкIэ, Германием и хьэры-
чэтыщIэхэр гугъуехьхэм хэхуащ. 
ЛэжьакIуэхэм къагъэув я ула-
хуэхэр къаIэтыну, лэжьэн щхьэкIэ 
яIэ Iэмалхэр ирагъэфIэкIуэну. 
Абы халъхьэж коронавирусым и 
зэманым лэжьакIуэхэр я Iэна-
тIэхэм пыIудзауэ я къалэнхэр 
ягъэ защIэу зэрыщытар. Мис а 
щхьэу сыгъуэхэм къыхэкIыу зы-
гъэпсэхугъуэхэм зы махуэ хущIа-
гъуным компаниехэм Iэмал 
халъа гъуэ я лэжьакIуэхэр яхуэзы-
хъумэн, щIэхэр къезышалIэн хэ-
кIы пIэ яхуэхъуным. 

КъухьэпIэр апхуэдизкIэ хъийм икIащи, мыбы бгъэулъийуэ 
фIэкIа ди къэралым и цIэ къудейр къыщупсэлъу щадэжыр-
къым. Апхуэдэ дыдэуи хьэм ирагъэхь зэгуэр пщIэ къызыхуащIу 
щыта Совет Союзри.

УЕМЫГУПСЫСЫНКIИ Iэмал иIэкъым: къызэрыщIэкIамкIэ, Уры-
сейм Украинэм щригъэкIуэкI дзэ Iуэху хэхар щхьэусыгъуэ къудейуэ 
арат куэд щIауэ къытхуиIэ гужьгъэжьыр кърикIутын папщIэ. ИкIи, 
захуа гъэ хэлъу УФ-м и Президент Путин Владимир зэрыжиIащи, 
мыр мыхъуами, нэгъуэщI фIэгъэнапIэ къигъуэтынут ди зэху-
щытыкIэхэр зэщIигъэплъэн мурадкIэ. Сытри къегъэсэбэп, хэб-
гъэзыхьмэ, нэхъ мыхьэнэншэ дыдэхэри. ФщIэжрэ, гушыIэ хуэдэурэ 
Штирлец (фIыуэ плъагъу фильмыр зытеухуам) жиIауэ щытар: 
«Иджы американ тутын уефэмэ, уепцIыжакIуэу къокI». Ахэр уигу 
къэзыгъэкIыж гуэр иджыблагъэ Братиславэ къыщыхъуащ. 

Словакием и Лъэпкъ советым и веце-спикер Блахэ Любош къэу-
гъэ хэхуащ журналистхэм абы и стIолым «СССР» хьэрфхэр зытетха 
пивэ банкI тету ялъэгъуа иужь. Газетхэм цIыхубэм и лIыкIуэр 
занщIэу ягъэкъуэншащ «урысхэр фIыуэ зэрилъагъумкIэ», «Украи-
нэм пщIэ зэрыхуимыщIымкIэ», пшэч мыхъуну нэгъуэщI мыгъуа-
гъэхэмкIэ. 

ТекIуэныгъэм и Ныпым къытеплъэ мыхъухэм я жьэм жьэдэхуащ 
Блахэ. Ауэ ар шынэкъэрабгъэхэм ящымыщу къыщIэкIащ. «Сэ зэи 
згъэпщкIунукъым фашизмэр хэзыпIытIам и дамыгъэхэр», - жиIащ 
абы. Блахэ къиIуэтэжащ ЕтIуанэ дунейпсо зауэм зэрыщытекIуам и 
дамыгъэр зытегъэуа пивэ банкIыр и лэжьэгъухэм ящыщ зым тыгъэ 
къызэрыхуищIар. «Сэ ар зыбгъурызгъэувэри лэжьыгъэм пысщащ, 
- къыхигъэщхьэхукIащ депутатым. – Газетхэм абы е кърахащ. 
Абыхэм я дежкIэ Совет Союзым и дамыгъэ къудейр «щIэпхъаджа-
гъэщ». «Езы украинхэри плъыжьыдзэм хэмыта хуэ дэщ, щIигъу-
жащ абы. – ИкIи СССР-м дэ фашизмэм дыкъызэ рыIэщIигъэкIар 
Украинэм и дежкIэ емыкIуу щыт гуэрщ». 

Блахэ мы Iуэхум куэдрэ къытригъэзэжащ. Абы къыхигъэбел-
джылыкIащ украинхэр Совет Союзым и дамыгъэхэр ямыдэу 
къызэрыувым езы «Украинэм мы зэманым унафэ щызыщIыр фа-
шизмэр зэрыхапIытIар езыхэм къащыщIа гуауэу къэзылъытэ бан-
деровцхэр зэрыарар къызэригъэлъагъуэр. Депутатыр щIоупщIэ: 
нацист Германиер зэрыхагъэщIам и дамыгъэ къудейуэ щыт Геор-
гий щэкI плъыжь бзыхьэхуэ цIыкIум сыт зыгуэрхэр щIытегузэвы-
хьыр? «Дэ фашизмэм и бжыр тщхьэщызыха Дзэ плъыжьым 
фIыщIэ худощI, урысхэм «берычэт бесын» яжыдоIэ, къыхигъэ бел-
джы лыкIащ Блахэ. – СССР-м и лъэпкъхэу дэр щхьэкIэ зэуа псоми 
яхуэтщI фIыщIэр гъунапкъэншэщ!»

Иджыблагъэ газетхэм къыте-
хуащ Эквадорым ди къэралым 
банан къригъэшэн зэрыщIи-
дзэжым теухуа хъыбар. Ар я 
гуа пэ хъуащ куэдым: а къэра-
лым къыщрахьэлIэ бананыр 
адрейхэм нэхърэ нэхъ IэфIщ 
икIи къэралым къыщыпа чым 
и процент 20-м щIигъур Уры-
сейм кърещэ.

ФИГУ къэдгъэкIыжынщи, 
псоми фIыуэ тлъэгъуа бананыр 
Эквадорым кърашыныр мы 
гъэм мазаем и пэщIэдзэм зэпа-
гъэуауэ щытащ, а къэкIыгъэхэм 
бадзэ цIыкIум ещхь хьэпIацIэ 
яхэсу сэтей къызэращIам къы-
хэкIыу. Арати, Россельхозна дзо-
рым мы Iуэхур къызэпиудащ. 
Абы телъыджэу хэлъыр зыщ: а 
унафэр къыщищта зэманыр ди 
сатущIэгъу къэралым амери-
канхэм совет, урысей дзэ техни-
кэжьыр ирищэну щыжиIа дыдэм 
зэрытехуарт. Дауи, президент 
Нобоа Дэниель фIы дыдэу 
ищIэрт езым «гъущIыкIэу» жы-
хуиIа а техникэр США-м Укра-
инэм зэрыхуригъэшэнур. Ар- 
 щ хьэ кIэ Эквадорыр хуиттэкъым 
уры сей Iэщэр ещанэ къэралхэм 
яритынуи ярищэнуи. Мыбдеж 
хуабжьу и чэзум къыкъуэкIащ 
ищхьэкIэ зи гугъу тщIа хьэпIа-
цIэр.

Урысейм ича лъэбакъуэр Эк-
вадорым и дежкIэ удыныш хуэт. 
Абы и зэранкIэ а къэралым 
фIэкIуэдынут лъэжьапIэ Iэна-

Мы гъэм и щIышылэм къэхъуащ куэдым гу-
лъы тэшхуэ зыхуамыщIа Iуэху: Данием пIалъэ 
кIыхь ды дэкIэ и тету щыта Маргрете ЕтIуанэм и 
пащтыхьыгъуэр зыщхьэщихащ езым и къуэм и 
фейдэ хэлъу. Илъэс миным нэблэгъауэ Данием 
те тыгъуэр щы зы IэщIэлъ лIакъуэм и тхыдэм ап-
хуэдэ къыщыхъуа къым.

ДАНИЕМ и пащтыхь хъуащ Фредерик Еп щIанэр. 
Абы зыри пэплъауэ къыщIэкIынукъым: псо ми я гу-
гъащ илъэс пщIейрэ щырэ зи ныбжь бзылъ хугъэр 
лIэхукIэ тахътэм исыну. АрщхьэкIэ езыр нэгъуэщIу 
Iуэхум бгъэдыхьащ. Аращи, щIы шы лэм и 14-м 
къыщыщIэдзауэ Данием и пащтыхьщ Маргрете 
ЕтIуанэм и къуэ Фредерик, абы и щхьэгъусэр па-
щтыхь гуащэ Марие хъуащ, иужькIэ пащтыхь 
тажыр зылъысынур а тIум я къуэ Крис тианщ. Псори 
зэIэзэбжьэу къэхъуащ. Маргрете ЕтIуанэм жиIащ и 
къулыкъур къигъэнэныр и узын ша гъэр зэрымыщIа-
гъуэм къызэрыхэкIар. Ар щхьэу сыгъуэхэм ящыщ 
зыуэ зэрыщытам шэч хэлъкъым. 2023 гъэм и маза-
ем абы и тхыр операцэ ящIат икIи лэжьэн щыщIи-
дзэжари мэлыжьыхь мазэрт. Пэжу, журналистхэм 
гу лъатат Маргрете ЕтIуанэр щIэх-щIэхыурэ тIысын 
хуей зэрыхъум. Пащтыхьу щытар иджы регенту 
къыщIидзыжащ. Апхуэдэ дыдэу регент къулыкъур 
лъысащ кронпринц Кристиани. Маргрете пэплъащ 
и къуэрылъху Кристиан балигъыпIэ иувэным, нэ-
гъуэщIу жыпIэмэ, и ныбжьыр илъэс 18 ирикъуным. 
Абы зытрищIыхьар пащтыхьыгъуэр зырита Фреде-
рик и къалэнхэр игъэзэщIэн хуэмеижу къыщIи-
дзынкIэ зэрыхъунурщ. ИтIанэ тажыр кIэрыутIыпщу 
къэнэнут. 

Гренландиемрэ Фарер хытIыгухэмрэ зыхыхьэ 
Дание пащтыхьыгъуэр Маргрете ЕтIуанэм и уна-
фэм щIэтащ илъэс 52-кIэ. Абы 1972 гъэм езым и 
адэ Фредерик Ебгъуанэм бжаблэр къыхуигъэнауэ 
щытащ. Маргрете ипэкIэ Данием унафэр зыIэ-

Анэмрэ къуэмрэ
щIэлъ пащтыхь гуащэ щилъэгъуар 1387 гъэрщ. 
Абы лъандэрэ а къулыкъур цIыхухъухэм зэIапахыу 
екIуэкIащ. И пхъум пащтыхь тажыр Iэригъэхьэн па-
пщIэ Фредерик Ебгъуанэм 1953 гъэм Данием и 
конституцэм зэхъуэкIыныгъэхэр хигъэхьэн хуей 
 хъуат. Маргрете и щхьэгъусэ Хенрик 2018 гъэм и 
шыщ хьэуIум дунейм ехыжащ. Ари зы зэман па-
щтыхьыгъуэм щIэхъуэпсауэ щытащ, арщхьэкIэ 
къызэремыхъулIэнур къыщыгурыIуэм увыIэжат. 
Хенрик зэгуэр тхьэусыхауэ щытащ тутын къызэ-
рищэхун ахъшэ къыIихын щхьэкIэ и щхьэр игъэлъ-
ахъшэу и фызым елъэIун хуей зэрыхъум къыхэкIыу. 

Маргрете ЕтIуанэмрэ Хенрикрэ къуитI зэдагъуэ-
тащ – Фредерикрэ Иохимрэ. Иужьырейм пащтыхь 
гуащэр псоми зэхахыу фIэнауэ щытащ 2022 гъэм и 
къуиплIым джыназым и къулыкъухэр зэрыщхьэщи-
хам къыхэкIыу. ЗэрыжаIамкIэ, апхуэдэ Iуэху ялэ-
жьат пащтыхьым и унагъуэр Iыгъыным трагъэ-
кIуадэр ягъэмэщIэн мурадкIэ. 

Маргрете ЕтIуанэр куэдым дихьэх бзылъхугъэщ. 
Ар Данием Пащтыхь балетымрэ Пащтыхь те-
атрымрэ ядэлажьэу щытащ, хэбгъэзыхьмэ, езыр 
режиссёру пьесэ, оперэ зыкъом ягъэуващ. 

Маргрете ЕтIуанэр  зи хьэл-щэнхэр зымыхъуэж 
цIыхубзу къекIуэкIащ. Пасэу тутын ефэн щIидзэри, 
абы ар щигъэтакъым езым и блыгущIэтхэр сыт 
хуэдиз рэ къехъурджэуами. «Сэ тутын сыщофэ са-
хуалъэ  здэщыIэ псоми!» - яжриIэрт абы. 

Бжаблэр зылъыса Фредерик ЕпщIанэм и щхьэ-
гъусэ пащтыхь гуащэ Марие Австралием къыща-
лъхуащ. Пащтыхьыкъуэм ишэн 0кIэ Дональдсон 
Мериу щытащ. Тасманием Iуэху зэрихьэу щы-
лэжьащ. ЖыIэн хуейщ Маргрете ЕтIуанэм и нысэр 
фIы дыдэу зэрилъагъур. Абыи и закъуэкъым, ар ягу 
ирохь къэзыцIыху псоми: политикхэми, журналист-
хэми, нэхъыщхьэращи, цIыху къызэрыгуэкIхэми. 
Хэбгъэзыхьмэ, и щхьэгъусэм нэхърэ ар нэхъ цIэры-
Iуэу къалъытэ. 

Жылагъуэ

АрщхьэкIэ а жэрдэмыр дэзы-
мыIыгъхэри мащIэкъым. Абыхэм 
къагъэув экономикэр щы зыIыхьа 
зэманым загъэп сэхуным и пIэкIэ 
нэхъ хэкъузауэ икIи егугъуу 
лэжьэн хуейуэ.  ФРГ-м финанс-
хэмкIэ и министерствэм занщIэу 
щыжаIакIэщ лэжьэгъуэ тхьэма-
хуэ зэхуакур ягъэмэщIэным Гер-
манием и экономикэм и зыу жьы-
ныгъэм и дежкIэ шынагъуэ 
зэрыхэлъыр. 

Нэхъапэм лэжьэгъуэ махуип-
лIым хуэкIуэным къишэнкIэ 
 хъунухэр щагъэунэхуащ США-м, 
Инджылызым, Канадэм, Бельги-
ем, Японием, Португалием, Ис-
панием. Хэбгъэзыхьмэ, Урысейм 

и щIыпIэ гуэрхэми. Гъэунэхуны-
гъэм кърикIуахэр щызэхалъхьэ-
жым, Америкэм и Штат Зэгуэт-
хэм щыжаIащ абы ипкъ иткIэ «лэ-
жьакIуэхэм я узыншагъэмрэ гу-
къыдэжымрэ зэрефIэкIуар». 
Пор тугалием и IэщIагъэлIхэм гу 
лъатащ «лэжьакIуэхэм ягу къе-
уэ хэр нэхъ мащIэ зэры хъуам». 
Къэ  рал псоми къыщыхагъэщ-
хьэхукIащ гъэунэхуныгъэм хэта-
хэр лэ жьэкIэжьым хуэ кIуэ жыну 
зэры хуэмейр. Ар щ хьэкIэ мып-
хуэдэ упщIэ къы къуокI: атIэ зи 
гу гъу тщIы гъэу нэхуныгъэм 
къри  кIуа хэр апхуэдизу ягу 
дыхьамэ, сыт а хабзэм псори 
щIытемыхьар?

ГъэщIэгъуэнщ

тIэу мин 25-рэ икIи зыхэпсэукIын 
ямыIэу къэнэнут бананым 
елэжь хэу къуажэдэс минищым 
хуэдиз. А псори зэпилъытри, 
президент Нобоа псын щIэу жи-
Iащ Урысейм и Iэщэхэр зыми 
зэрыримытынур. Апхуэдэ  ды дэу 
къалэн зыщищIыжащ  къри- 
 гъашэ бананхэм я къабзагъэм 
дяпэкIэ ткIийуэ кIэлъып лъыну. 
Апхуэдэ щIыкIэкIэ къаугъэр 
зэфIэха хъуащ.

НапэкIуэцIыр  зыгъэхьэзырар  ШАЛ  Мухьэмэдщ.

щыIащ

Тхьэм къыхуигъэфэща 
насы пым лъэIэсыныр гура-
щэу зы хуэ зыгъэувыж, абы 
ерыщу хуэкIуэныр пщэрылъ 
зыщы зы щIыж цIыхур тIуа-
щIэу насы пыфIэщ. Ар, япэра-
уэ, и псэуныгъэр зыгъэ дахэ 
щхьэусыгъуэр ищIэу, абы 
къыпыкI фIыгъуэхэр зы-
хищIэу мэпсэу, етIуанэрауэ, а 
щхьэусыгъуэм кърит гузэ-
хэщIэм и IэфIыр езым и мы-
закъуэу, и хъуреягъэкIэ къы-
щытхэми ялъегъэIэс, абы кIэ 
зэрыгуашэм и гур хигъа хъуэу 
дунейм тетщ.

ПЭЖЩ, гъащIэр хужьрэ 
фIы цIэ защIэу зэхэлъ кино те-
плъэгъуэкъым, абы ущри-
хьэлIэнущ узыпэмыплъа къэ-
хъугъэ Iэ джэм: къыхэпха гъуэ-
гум зэзэ мызэ уригъэгупсысрэ 
«сыщыуауэ пIэрэ» щыжыуи-
гъэIи къы хокI, «мыпхуэдэ гъа-
щIэтэкъым сэ сызыхуеяр» 
жыпIэу уи щхьэр уэрыпIэм 
щыуигъэхьи къохъу. Ауэ 
цIыхум къыхиха гъуэгур щхьэ 
къудейкIэ мыхъуу, гукIэ зэри-
гъэзэхуэфу зэрыщытырщ ар 
тIуащIэу насыпыфIэу щIы щы-
тыр – IэщIагъэм хуищI фIылъа-
гъуныгъэм и пшыналъэр гъа-
щIэм и гыз макъхэм яхуэгъэу-
жьыхынукъым. Апхуэдэ пшы-
налъэщ махуэ къэс зэдаIуэр 
иджыб лагъэ зи ныбжьыр, 
адыгэ жыIэкIэкIэ жыпIэмэ, 
Тхьэм дахэгъуэм хуезышэлIа, 
егъэджакIуэ IэщIагъэр къы-
зэрыхихрэ илъэс щэ ныкъуэ 
ирикъуа, егъэджа кIуэхэм я 
 гъуазэу зэрылажьэрэ илъэс 
щэ щIым щIигъуа, нэхъы бэм 
Людмилэу яцIыху ЛIыIэщын 
Люсэ Хьэмырзэ и пхъур. Абы и 
пшыхь дахэ щекIуэкIащ  Кэнжэ 
(Къуэ шыркъуей) къуажэм дэт 
Щэнхабзэ унэм.

«ГуащIэм фIыщIэ хуэфа-
щэщ» – арат зэреджэр уар-
дэунэм щызэхэта гуфIэгъуэ 
пшыхьым. ЛъэувыпIэ имыIэж 
жыхуаIэм хуэдэу, цIыхур Iуву 
щызэхуэса пшыхьым къри-
хьэлIахэм куэд яхэтакъым Лю-
дмилэ зымыцIыху, абы и пса-
лъэрэ и чэнджэщрэ зэ хэ-
зымыха, егъэджэныгъэм пы-
щIа Iуэхугъуэ щхьэхуэхэмкIэ 
пы щIа мыхъуа. ЦIыхубз гуа-
щIафIэм и махуэщIыр къы-
дэхын хуейуэ жэрдэмыр 
 къы хэзылъхьа Къуэшыркъуей 
къуа жэм дэт Щэнхабзэ унэм а 
гукъэкIыр даIыгъащ Къэбэр-

Къэбэрдей-Балъкъэрым и 
 мэкъумэшыщIэхэм мыгъэрей 
гъатхэ губгъуэ лэжьыгъэхэм 
щIа дзащ икIи псом япэу бжьы-
хьэсэм щIыгъэпшэрхэр щIэлъ-
хьэным иужь ихьащ. Абы куэд-
кIэ елъытащ гъавэ кърахьэ лIэ-
жынум и бэвагъымрэ иIэну 
 фIагъымрэ. Ар къагурыIуэу, 
мэкъу мэшы щIэхэр яужь итщ 
дэтхэнэ зы махуэ хуабэри къа-
гъэсэбэпу я фейдэ къащIыну. 

ЩIЫГЪЭПШЭРХЭР бжьыхьэ-
сэм щIалъхьэн щрагъэжьащ 
Шэджэм, Тэрч, Прохладнэ щIы-
налъэхэм. Губгъуэм уихьэ хъун 
хуэдэу уэфI зэрыхъуу, а лэжьы-
гъэм щIадзэнущ республикэм и 
адрей районхэри. 

Мэкъумэш IэнатIэмкIэ къулы къу-
щIапIэхэм къызэратамкIэ, бжьы-
хьэсэм иджыпсту гектар 79,6-рэ 
еубыд. Ар нэгъабэ щыIа бжы-
гъэхэм проценти 102-кIэ хуокIуэ. 
Бжьыхьэсэр псори зытращIэ хаб-
зэ щIым и процент 65-р хьэцэ пэ-
цэм хухахащ. Абыхэм я щытыкIэм 
иджыпсту ущIытегузэвыхьын щы-
мыIэу хъарзынэу заужь. 

Гъатхасэр щрагъэжьэну пIа-
лъэр куэдкIэ елъытащ дунейм и 
щытыкIэнум. Республикэм и мэ къу-
мэшыщIэхэр абы хуэхьэзырщ: я 
техникэкIи, гъэсыныпхъэкIи, нэ-
гъуэщI зыхуеинухэмкIи зэгъэпэ-
щащ. Псори зэхэту гъатхасэм гек-
тар мин 282-рэ хухахынущ, абы 
щыщу гектар 211,5-р хьэцэпэцэм.

ХЬЭЩЫКЪУЕЙ Олег. 

Урысей Федерацэм и Лъэпкъ 
гвардием Кавказ Ищхъэрэ щIы-
налъэм щиIэ дзэхэм я унафэщI, 
генерал-полковник Захаров Сер-
гей щыIащ Урысей гвардием и 
щIыналъэ IэнатIэхэм. 

УНАФЭЩIЫМ щыгъуазэ зи-
щIащ Урысей гвардием и упра-
вленэу Ставрополь крайм щыIэм 
и лэжьакIуэхэр къызэрызэгъэпэ-
щам, я материальнэ-техникэ лъа-
бжьэр зыхуэдэм. Къэрэшей-Шэр-
джэсым Захаров Сергей щахуэ-
защ щIыналъэм щызэдэлажьэ 
хаб зэхъумэ IэнатIэхэм я уна фэщI-
хэм, адэкIэ щыIащ Урысей гвар-
дием и щIыналъэ управленэмрэ 
IэнатIэ хэхахэм я щIыпIэхэмрэ. 
ЩIыналъэм и унафэщIым «Кли-
нок» СОБР-м и зауэлIхэу къулы-
къу щащIэм къыхэжаныкIахэм 
къэрал дамыгъэхэр яритащ икIи 
хабзэхъумэхэм фIыщIэ яхуищIащ 
я пщэрылъхэр хьэлэлу зэрагъэза-
щIэм папщIэ.

Апхуэдэуи генерал-полковник 
Захаров Сергей щыIащ Урысей 
гвардием и управленэу КъБР-м 
щыIэм. Ар щIыналъэ IэнатIэм и 
унафэщI Васильев Сергей ехъуэ-
хъуащ абы полицэм и генерал-
майор цIэр къызэрыфIащамкIэ 
икIи и дамэтелъыщIэхэр иритри, 
Хэкум и сэбэп пылъу, ехъулIэны-
гъэхэр иIэу адэкIи къулыкъур ири-
хьэкIыну зэригуапэр жиIащ. 

БАХЪСЭН Азэмэт.
дей Адыгэ Хасэмрэ Налшык 
къалэ и Адыгэ Хасэмрэ. 

ГуфIэгъуэ пшыхьым къри-
хьэлIащ КъБР-м и Iэтащхьэм и 
чэнджэщэгъу Къуэжей Артем, 
КъБР-м Егъэджэныгъэмрэ 
щIэ ны гъэмкIэ и министерст-
вэм ку рыт щIэныгъэмкIэ и къу-
дамэм и унафэщI Iэщын За-
линэ, КъБР-м ЕгъэджакIуэхэм 
я IэщIагъэм щы хагъахъуэ и 
центрым адыгэбзэмрэ литера-
турэмкIэ и къудамэм и уна-
фэщI Щоджэн Iэминат, Нал-
шык къалэм егъэджэныгъэм 
пыщIа и IэщIагъэры ла жьэ хэм 
я зэгухьэныгъэм и унафэщI 
Уэлджыр Татьянэ, Налшык 
 къа лэм егъэджэныгъэмкIэ 
 Iуэ ху щIа пIэм гъэсэныгъэ лэ-
жьы гъэм кIэ и къудамэм и уна-
фэщI Тхьэгъэпсо Светланэ, 
Къэбэрдей Адыгэ Хасэм и 
тхьэмадэ Хьэ фIы цIэ Мухьэ-
мэд, Хьэ тIохъ ущокъуэ Къазий 
и цIэр зе зыхьэ Адыгэбзэ Хасэм 
и тхьэмадэ Табыщ Мурат, Нал-
шык Адыгэ Хасэм и тхьэмадэ 
На фIэдз Му хьэмэд, къэрал 
 къулыкъущIэхэр, курыт щIэны-
гъэ щрагъэгъуэт IуэхущIапIэ-
хэм я унафэщIхэр, адыгэбзэм-
рэ литературэмкIэ егъэ джа-
кIуэ  хэр, жылагъуэ зэгухьэ-            
ны  гъэхэм я унафэщIхэмрэ 
лIы кIуэ  хэмрэ, Людмилэ и Iыхь-
лыхэр, и ныбжьэгъухэр, ири-
гъэджахэр.

ЗэIущIэр къызэIуихащ къуа-
жэм щIыпIэ унафэр щызехьэ-
нымкIэ и IуэхущIапIэм и уна-
фэщIым и къуэдзэ Къэзанш 
Залым. Абы къызэрыхигъэ-
щамкIэ, ЛIыIэщын Людмилэ 
иримыгъэ джами, и цIэр фIы-
кIэ къуажэ дэсхэм къызэ ры-
раIуэр мызэ-мытIэу зэхихащ, я 
сабийхэм я щэным хилъхьа ха-
бзэмрэ яIурилъхьа адыгэб-
зэмрэ щхьэкIэ цIыхур къы-
хуэарэзыуэ зэрытеп сэ лъы-
хьым щыгъуазэщ. «Узы хыхьэм 
фIыкIэ ягу укъинэным мыхьэ-
нэшхуэ иIэщ. Людмилэ ди 
къуа жэм дэт еджапIэм илъэ-
сипщIкIэ щригъэджащ – ар зи-
мыуасэ щыIэкъым, сыту жы-
пIэмэ а пIалъэм зы лIэужь 
къреубыдэ, жылэр зэрыгъуазэ 
гъуэгу дахэм зрегъэубгъу. Ди 
гуапэщ щIэблэр гъэсэным и 
къару емыблэжу телажьэ Лю-
дмилэ иджыри узыншэу ди япэ 
итыну, и гуащIэдэкIым щIына-
лъэр игъэбжьыфIэу псэуну», – 
жиIащ Къэзанш Залым.

АдэкIэ къэпсэлъа, Къэбэр-

дей Адыгэ Хасэм и тхьэмадэ 
Хьэ фIыцIэ Мухьэмэд къыхи-
гъэщащ «Си бзэ - си псэ, си ду-
ней» хэгъэгупсо зэпеуэм и зы 
зэхыхьэ ЛIы Iэщын Людмилэ 
хэмыту зэре мыкIуэкIар, абы и 
щIэныгъэмрэ и зэхэщIыкIымрэ 
а зэхьэзэхуэр сыт щыгъуи зэ-
ригъэдэхар. «МащIэщ къэп-
щы такIуэ гупым ухэту зэхьэ-
зэхуэхэр къызэхэп кIухьы ныр. 
Зэпеуэм пщIэ щигъуэтыр абы 
къыщекIуэкI Iуэхугъуэхэм хуэ-
ныкъуэ щIэныгъэр езы хьэ лIэф 
цIыхухэр щыхэтым дежщ. Лю-
дмилэ апхуэдэ лъэкIы ныгъэ 
иIэти, Къэбэрдей-Балъкъэрым 
и мызакъуэу, адыгэ щып сэу 
гъунэгъу щIыналъэхэми ира-
хьэжьа зэпеуэм Iулыдж иIащ. 
И щIэныгъэм хуэфащэ гулъы-
тэ иIэну, и гукъыдэжыр мы-
кIуасэу и лэжьыгъэм пэрытыну 
си гуапэщ», – жиIащ тхьэма-
дэм. Апхуэдэу ХьэфIыцIэ Му-
хьэ мэд махуэщIыр зейм ири-
тащ ДАХ-м, Къэбэрдей Адыгэ 
Хасэм, ЩIэ ныгъэхэмкIэ Ду-
нейпсо Адыгэ ака д емием 
къыб гъэдэкIыу щIыхь тхылъ-
хэмрэ тыгъэ лъапIэхэмрэ.

Уэлджыр Татьянэ и псалъэм 
къызэрыхэщамкIэ, Людмилэ 
лэ жьы гъэр щIэщыгъуэ зыщI, 
жэр дэ мыщIэхэр къыхэзылъхьэ 
цIы хущ. «Людмилэ и цIыху 
щIыкIэ хьэ лэмэтхэм ящыщу 
узы Iэпызышэр дэтхэнэрами 
пхужы Iэнукъым, апхуэдизкIэ 
ар лъэныкъуэ куэдкIэ гъэщIэ-
гъуэнщи. Ауэ къыхэзгъэщынут 
ар и IэнатIэм хуэщыпкъэу псэу 
цIыху дахэу зэ рыщытыр. Анэ-
дэлъхубзэхэр тIас хъапIэ щит 
лъэхъэнэщ иджып сту, ауэ ар 
хъумэныр адэ-анэхэм я мыза-
къуэу, еджапIэхэм къазэрыте-
хуэр нэрылъагъущи, абдеж 
ще кIуэкI лэжьыгъэм и нэIэ 
тригъэкIыркъым,  методикэ и 
лъэныкъуэкIэ егъэ  дж а кIуэхэр 
егъэгъуазэ, зэпеуэхэр къыхе-
лъхьэ, махуэ къэс зэбгъэдэт 
гъэсакIуэхэмрэ ныбжьыщIэ-
хэмрэ я есэныгъэхэм хэзыгъэ-
хъуэн Iэмалхэр зэпегъэувэ. Зи 
лэжьыгъэр зыфIэ щIэщыгъуэ 
Людмилэ хуэдэ куэд щыIэу 
къыщIэкIынкъым, Тхьэм и 
 гуащIэм и шхыгъуэфI иригъа-
хуэ», – жиIащ Уэлджыр Татья-
нэ.

Табыщ Мурат и псалъэм 
къыхигъэщащ лэжьэн щы щIи-
дза гъа щIэм япэ гъуэгугъэлъа-
гъуэу иIар ЛIыIэщын Людми-
лэу зэры щытар. «Адыгэб зэм-

кIэ егъ э  джа кIуэ къа лъыхъуэу, 
ари цIыхухъуу щытмэ нэхъ 
къы зэращтэр щызэхэсхым, 
Нал шык къалэ егъэ джэ ны-
гъэм кIэ и IуэхущIапIэм сы-
кIуащ.  Сы зыIущIар Людмил-
эти, къалэм дэт 12-нэ курыт 
еджапIэм а лъэхъэнэм и уна-
фэщIу щыта Атэлыкъ Свет-
ланэ деж псэ лъащ. Абыи мы-
хъун къыхимыгъэхьэу сри-
гъэблэ гъащ икIи илъэс 12-кIэ  
сыщылэжьащ. ЛэжьапIэ си-
гъэу ву абыкIи зэ фIигъэ кIа-
къым Люд милэ: щIэх-щIэ хыу-
рэ на кIуэрт, си дер схэр 
 зэ рез гъэ кIуэ кIым еп лъырт, 
 си гъэ гъуа зэрт. Гуп и гъусэу на-
кIуэрти, сабийхэм я пащхьэ ис-
лъхьа лэжьыгъэр зэпкъ-
рахырт, чэнджэщхэр къыза-
тырт. Апхуэдэу, си гъащIэм и 
гъуэгупэм Людмилэ хъар-
зынэу си щIыб къыдэтащ, 
иужь кIэ министерствэм лэ-
жьэн щыщIэздзами, и псалъэ 
сыщигъэщIакъым. ЩыткIиин 
хуейм деж зи хьэкъ къызы-
тезымынэ, щыщэ бэн хуейм де-
жи ныбжьэгъу гумащIэу къыб-
бгъэдэт Людмилэ и псалъэ и 
егъэджакIуэхэр щимыгъащIэу 
иджыри Iэджэрэ лэжьэну си 
гуапэщ», – жиIащ Табы щым.

ГуфIэгъуэ пшыхьым и уты-
кум Людмилэ и лэжьэгъухэм, и 
Iыхь лыхэм, и ныбжьэгъухэм я 
хъуэхъу псалъэ куэд къыщы-
Iуащ. Дэтхэнэми тригъащIэрт 
ЛIыIэ щыныр цIыху емышыжу 
зэры щытыр, адэ-анэм зытра-
гъэува гъуэгу дахэм зэщIэкIуэ 
имыIэу уардэу зэрырикIуар. 
Апхуэдэу куэдым гукъинэж 
 къащыхъуащ къуа жэдэс нэ-
хъыжьыфIхэм ящыщ Иуаз 
Мухьэмэд и псалъэхэр. 
«Адыгэб зэм и пщIэр еджапIэм 
и зы плIанэпэм къы щыфIэ-
мыкIыу щыта лъэхъэнэщ Люд-
милэ лэжьэн щыщIидзар. 
 Илъагъур гукIуэдыгъуэми, абы 
и пщIыхьэпIэ къыхэхуакъым 
икIуэ тыну, атIэ зытеува гъуэ-
гуанэм фIыщIэшхуэ зэры-
пылъыр ищIэрт и, ерыщу ири-
кIуащ, нобэ къыздэсам уеплъ-
мэ, абы хузэ фIэкIар къыпхуэ-
мылъытэну ину лэжьыгъэшхуи 
кърихьэлIащ – анэдэлъхуб-
зэмкIэ пэш щхьэхуэ хэр щыIэщ, 
тхылъкIэ къызэгъэпэщащ, Iэ-
малхэр зэгъэу Iуащ. Людмилэ 
и дунейр нэху  хъуну си гуа-
пэщ», – жиIащ нэ  хъы жьы-
фIым.

ГуфIэгъуэ зэIущIэр и кIэм 
щынэблагъэм, ЛIыIэщын Люд-
милэ и Iыхьлыхэм я цIэкIэ къы-
зэхуэсахэм фIыщIэ яхуищIащ 
Къуэжей Артем. «ЦIыхум и 
фIы щIэр умыгъэкIуэдыныр, и 
лэ жьыгъэм пщIэ хуэпщIыныр 
мы хьэнэшхуэ зиIэщ. Щхьэ-
лъапIэ ныгъэ дэтхэнэ зыри фи-
хуэну, фы зыпэрыт IэнатIэ 
мытын шым – анэдэлъхубзэм 
хуэгъэзауэ фи Iэ къалэнхэр 
гъэзэщIэным – фыпэлъэщы-
ну, фехъулIэну, зыдэвузэщIы-
ну си гуапэщ. Людмилэ 
къыхуэфщIа пщIэр нэхъыбэж-
кIэ Тхьэм фигъэгъуэ тыж», – 
жиIащ Къуэжей Артем.

ГуфIэгъуэ зэхуэсым къе кIуэ-
лIа хэм фIыщIэ яхуищIащ, 
пшы хьыр зытеухуам гуапэу 
ехъуэхъуащ мы зэхыхьэр къы-
зэгъэпэщыныр зи жэрдэм, ар 
гу къинэжу екIуэкIыным елIэ-
лIа, Щэнхабзэ унэм и унафэ-
щIым и къуэдзэ Балэ Людмилэ.

Пшыхьыр ягъэдэхащ «Ды-
гъэ бзий» джэгуакIуэ гупым, 
уэрэ джы IакIуэхэу Мамий Ас-
лъэнрэ Хъупэ Марьянэрэ, 
пшынауэ Ап сэ Дианэ, «Нарт-
санэ» къэфакIуэ гупым.

Дэри пшыхьыр зращIэкIа 
Людмилэ ди гуапэу дохъуэхъу 
и гукъыдэжым хэмыщIу, и пса-
лъэм хэлъ къарур мыкIуэщIу, и 
лэжьыгъэм темызашэу иджы-
ри узын шэу куэдрэ и IэнатIэм 
пэрытыну.

Тхыгъэри сурэтри
ШУРДЫМ Динэ ейщ.

УщIытегузэвыхьын
хэлъкъым

Прозэу  тха  усэ

Псэущхьэхэм  я  дуней

ГушыIэ IуэрыIуатэ

Гупсысэр -
псалъэкIэ

Шхыныгъуэхэр

ХьэщIэм  и  чэнджэщ

Жьы хъуар 
къызэрыпщIэнур

Я  бзэр
ищIэрт

Зыгъэхьэзырар
ЩХЬЭЩЭМЫЩI  Изэщ.

Гъатхэпэм и 2-м ди газетым тета псалъэзэблэдзым и жэуапхэр:
ЕкIуэкIыу: 4. ХъумпIэцIэджым. 5. Бжэндэхъу. 7. Лал. 8. Деж. 10. Мухьэдин. 11. Щхьэцпэщтэ. 
Къехыу: 1. Къум. 2. ПцIанэ. 3. Вы. 5. Былым. 6. Хъуржын. 9. ХьэIупэ. 12. Хьэ. 13. Тхъу. 

Губгъуэ  дзыгъуэ

«Шэпнэси» хьэнтхъупс
Шэ къашагъащIэр яз, шыгуным псы щIыIэ тIэкIу 

иракIэ, абы шэ зар хакIэри, и щхьэр техауэ да-
къикъитху-хыкIэ къагъавэ. Хугу лъэсар шэ къэ-
къуалъэм хакIутэри, тхъурымбэр къытрахыурэ къа-
гъавэ. ЩIимысыкIын щхьэкIэ, шыуаныщхьэри 
 техауэ щытын, зэпымыууи чымчыркIэ зэIыщIэн 
 хуейщ. Мис иджы хьэнтхъупсыр хьэзыр мэхъу 
 щыжаIэм деж шыгъу хадзэ, тхъу нэхъ къыщIидзын 
щхьэкIэ. 

Хьэнтхъупсыр хьэзыр щыхъуам деж езыр гъуэжь 
дахэу, мэ гуакIуи къыхихыу щытщ. Зыри хамыкIэу 
пщтыру ираф.

Халъхьэхэр (цIыхуих Iыхьэ): псыуэ - г 500, шэ 
 къашагъащIэу - г 2500-рэ, хугуу - г 400, шыгъуу - 
узыхуейм хуэдиз.

Пщэдджыжь Iэхъуэр дагъэкI-
ри, куэбжэм деж тIысыжауэ уэр-
шэру щыст лIыжьищи, зыр 
щIэупщIащ:

- Жьы хъуар къызэрыпщIэнур 
дауэ? - жиIэри.

- И набдзэм, и щхьэцым тхъу-
гъэ хидзамэ, ар жьы хъуащ, - 
жиIащ етIуанэ лIыжьым.

- Iэм и фэр IэпхъуамбитIкIэ 
бубыдрэ къыдэпшея нэужь, 
куэдрэ мытIысыжмэ, ар жьы 
 хъуащ, - къыхилъхьащ ещанэм

Арэзы зэрымыгъэхъуу лIы-
жьищыр зэдауэу щысти, Къэза-
нокъуэ Жэбагъы, абы щыгъуэ и 
щIалэгъуэу, блэкIырти зыхуагъэ-
защ:

- Уэри уи псалъэ къытхэлъхьэт, 
щIалэ, - жаIэри.

- Сыт хуэдэ псалъэ? 
- Жьы хъуар сыткIэ къызэ-

рыпщIэнур? - зыкъыхуагъэзащ 
абы.

- Куэд ептрэ хуэмышхмэ, ма-
щIэ ептрэ зигъэгусэмэ, щысурэ 
щхьэукъуэмэ, гъуэлърэ мыжей-
мэ - жьы хъуа жыхуаIэр аращ! - 
жиIэри ежьэжащ.

ЛIыжьхэри абыкIэ арэзы хъуауэ 
зэбгрыкIыжащ.

Илъэсибгъум ит Маринэ унэ лъэгу къилъэсми, пэшыр зэлъы-
Iуихми, тхылъ еджэми, - сыт ищIэми дзапэ уэрэд тIэкIу жиIэ и 
 хабзэт. Абы и уэрэд жыIэкIэр унэм щIэсхэм ягу ирихьыртэкъыми, 
махуэ псом зэхэпхыр зыт: «Маринэ, бэяу! Бэяу, Маринэ!»

ХьэщIэ къахуэкIуат зэгуэр унагъуэми, гу лъитэщ абыи, щIэуп-
щIащ:

- Уа, мы Маринэ щхьэ Iуэху фщIырэ?
- Iэмал хуэдгъуэтыркъым, уэрэд тфIыжеIэ; жиIэфми зыгуэртэ-

къэ, джэду гурым фIэкIа пщIэнкъым.
- И гугъу фымыщIу зэ феплъыт, - жи хьэщIэм. - Ар щIэгурымыр 

фыпэроуэри аращ. Уэрэд жызыIэ цIыхум къыпэрыуэ щымыIэу, и 
псэр хуиту, и гур утIыпщауэ щытын хуейщ. ИтIанэщ абы и макъыр 
къыщиутIыпщынури.

КЪЭЖЭР  Хьэмид.

Мыр адрей дзыгъуэхэм емыщхьу, и тхыцIэ дыдэм тету тхыпхъэ 
фIыцIэ ирокIуэ. И кIыхьагъыр сантиметри 10 - 12-м, и кIэр санти-
метри 6 - 9-м, и хьэлъагъыр грамм 40-м нос. Нэхъыбэу ущрихьэ-
лIэр къуацэ-чыцэрщ, псыIэ щIыпIэхэрщ. Псы зыщIагъэлъадэ 
щIыпIэхэм я бжыгъэр нэхъ куэд щохъу, абы къыхэкIыуи я 
 гъунапкъэхэр ин мэхъу. 

ЩIымахуэм хуабапIэхэм щызэхуос: хьэуазэ, мэкъу зэтелъхэм 
куэд дыдэу уащрохьэлIэ. Бгыхэм жыжьэ дэкIыркъым - метр 1000-м 
нэхъ лъагэ щIыпIэхэм щыплъагъунукъым. Я куэдагъым къыхэ кIыу 
хэщIыныгъэшхуэ ират къэкIыгъэхэми гъэтIылъыгъэхэми.

Пщым Хъуэжэ здришажьэри, 
и хэкур къиплъыхьыну ежьащ. 
Куэд къызэхакIухьа, мащIэ 
къызэхакIухьа, шэдым зэщIи-
щтауэ зы щIыпIэ гуэрым ахэр 
нэсат.

Шэдхэм хэс хьэндыркъуа-
къуэхэр, зыр зым кIэлъыджэ 
хуэдэу, зэрыгъэкIийхэрт. Асы-
хьэтым ину щатэри, пщыр 
 Хъуэжэ къыхуеплъэкIащ:

- Сэ иджы зыт къысхуэтыжыр. 
Ар хьэпщхупщхэми хьэкIэ-
кхъуэкIэхэми я бзэр ищIэу чэн-

ЕкIуэкIыу: 1. Гъатхэм пасэу, 
уэс телъ щIыкIэ, къыхэкI удз 
гъэгъа цIыкIу. 7. Пащтыхь, 
уэлий, къэрал, хэку унафэр 
зыIэщIэлъ. 8. Унэ, псэуалъэ 
хуэдэхэм яIэ щIэкIыпIэ-щIы-
хьэпIэ. 9. Къилъэтыхьыурэ удз 
гъэгъам фо къыпызых гъудэ-
бадзэ лъэпкъ. 12. Чыристан 
динырылажьэм зэреджэу 
щыта цIэ. 13. Пхъум, шыпхъум 
е пщыпхъум и щхьэгъусэ. 15. 
Бжьэхэм, хьэдзыгъуанэхэм 
жылэ щагъэтIылъу, зи напIэ 
цIыкIухэм фо щызэхуахьэсу 
ящIыр. 16. Дзыдзэ лъэпкъым 
щыщ лырышхэ хьэкIэкхъуэкIэ 
цIыкIу. 17. Зыгуэр иса нэужь, 
сабэ щIыкIэу, щащэу къэна 
 сахуэ. 20. Шыр нэхъ хуабжьу 
ягъэкIуэн папщIэ къагъэсэбэп, 
шум и шырыкъу лъэдакъэм 
кIэрыгъэбыда шэрхъ цIыкIу. 

Къехыу: 2. Пшапэ зэхэуэ-
гъуэмрэ пщэдджыжь нэху-
щымрэ я зэхуаку дэлъ зэман. 
3. Щхъуафэ, яжьафэ. 4. Жыг-
хэр Iуву зытет щIыпIэ. 5. Зи 
пхъафэр щхъуантIэ-хужьыфэ, 
зи тхьэмпэр хуэхъурей щIыкIэ 
жыг. 6. УпщIэм къыхэщIыкIа, 
щыгъын щIыIутелъ, и щIыIум, 
щIакIуэм ещхьу, цы кIыр тету, 
Iэгъуапэ пытрэ, цейм ещхьу 
дауэ. 10. Гъавэ щаIуэ щIыпIэ. 
11. Унэм щагъэхъу, губгъуэми 
щыпсэу, псым фIыуэ щес 
джэдкъаз лIэужьыгъуэ. 14. 
Языныкъуэ Iэщхэм я щхьэм 
тет къупщхьэ папцIэ. 18. Зэ-
рыпыджэ пасэрей Iэщэхэм 
ящыщу зи пэм гъущI папцIэ 
фIэлъ пхъэ яе кIыхь. 19. Ха-
дэхэкI къэкIыгъэхэм ящыщу 
лъабжьэ IэфI зиIэ.

Зэхэзылъхьар
БИЦУ  Жаннэщ.

Фом хэгъэвыхьа дэ 
купщIэрэ хьэкъуртрэ

Фор шыуаным иралъхьэ, хьэкум трагъэувэри, 
бэлагъкIэ зэIащIэурэ ягъавэ. Iув хъууэ зэрыхуе-
жьэу, дэ купщIэ гъэлыгъуа хьэжа хакIутэ, абы хугу 
хьэкъурт тракIутэжри, зэIащIэурэ Iув хъуху ягъавэ. 
Хьэзыр щыхъуам деж шыуан джабэм кIэ ры-
мыпщIэу, къыкIэрыщэту щытщ. Абы и ужькIэ шы-
уаным кърагъэщэтри, Iэнэм тралъхьэ, яубэри, 
 хуабэ щIыкIэ IупщIэурэ зэпаупщI.

Къудейуэ яшх. Шейм дезыфи щыIэщ. Сабийхэм 
хуабжьу яфIэфIщ. Дэ купщIэ гъэвар IэшкIэ цIы-
кIуурэ пщIыи хъунущ.

Халъхьэхэр: фоуэ - г 350-рэ, дэ купщIэ хьэжауэ - 
г 300, хугу хьэкъурту - г 100.

джэщэгъу сызэримыIэрщ! - 
жиIэу.

- Абыхэм я бзэр сэ тIэкIу    
къызгуроIуэ. Сытыт, зиусхьэн, 
узыхуейр? - еупщIащ Хъуэжэ 
пщым.

- Сыт атIэ а хьэндыркъуа-
къуэхэм зэжраIэр? - щIэупщIащ 
пщыр.

- Мы щIыпIэм шэду щыIэр 
яфIэмащIэу ахэр зэроукI. Ауэ 
хьэндыркъуакъуэхэм я нэхъы-
жьыр уэ хуабжьу къыпщотхъу: 
«Фымыгузавэ, - яжреIэ абы ад-
рей зэрыгъэкIий хьэндыр-
къуакъуэхэм, - мо блэкI пщыр 
псэумэ, щIыпIэ псори шэд 
зэфэзэщ хъунщи, дытын шы-
жынщ».

Хьэндыркъуакъуэм къигъэ-
губжьа пщым зэрынэсыжу уна-
фэ ищIащ шэдхэр ягъэгъущы-
ну.

Напэншэр напэ иIэкъым 
жыпIэу, щIэбгъэщIэгъуэни, щIэб-
гъэкъуэншэни хэлъкъым, сыту 
жыпIэмэ, япэ дыдэу напэ щызра-
гъэгъуэтыр унагъуэрщ икIи ар 
елъытащ сабийр зыпI-къэзы-
гъэтэдж, зыгъасэ адэ-анэ лы-
джанэм, Iыхьлы-Iэулэдым, нэ-
гъуэщIхэми, уеблэмэ, къэралым.

Тэмэму гъэсэныгъэ зымыгъуэ-
та цIыхум, къыдэкIуэтея, и ныбжь 
ирикъуа, хэкIуэта нэужь напэ 
къылъыкъуэкIыну ущIы щыгу-
гъын щыIэкъым. Ущыныбжьы-
щIэм зумыгъэгъуэта напэр уи 
 гъащIэ ныбжьым къихьыжыр-
къым; пащIэм къимыхьар жьа-
кIэм къихьыжыркъым. Хабзэ-
нэмысым щIамыпIыкIар мэ-
сэхъу, сэхъуам напэ иIэн хуейуэ 
пэбубыдынри, икIэрауэ, дела-
гъэщ, мыхьэнэ лъэпкъ иIэжкъы-
ми; чы щIыкIэ къыумыгъэшар 
бжэгъу хъуа нэужь къыпхуэгъэ-
шыжыркъым, щIыжаIэри аращ.

ХЬЭТУ  Пётр.

Къэ бэрдей-Балъкъэр бгыщхьэ мэзкъуэды 

Ди газетым и къыкIэлъыкIуэ номерыр 
къыщыдэкIынур гъатхэпэм и 12-рщ.

Дыщалъхуа щIыналъэм мэзрэ 
къуршрэ куэду зэрыщыIэм къы-
хэкIкIэ, бгыщхьэ мэзкъуэды (за-
поведник) къыщызэрагъэпэща-
уэ щытащ. Ар Шэрэдж, Шэджэм 
щIыналъэхэм хохьэ. Заповедни-
кыр щIащIам и щхьэусыгъуэ нэ-
хъыщхьэхэм ящыщщ а щIыпIэм 
щIыуэпсым и къулеягъыр зэ ры-
щытым хуэдэу щахъумэн, ща-
джын мурадыр. 

А щIыналъэм иджыри ХIХ лIэ-
щIыгъэм гу лъатауэ щытащ. Ды-
къэзыухъуреихь дунейр зыдж 
щIэныгъэлI Динник Ни колай Кав-
казым къэкIуауэ щытащ мы 
 щIы пIэм щыпсэу хьэкIэкхъуэкIэ-
хэмрэ мылылъэхэмрэ иджын и 
мураду.

Зауэ нэужь зэманым, 1949 
гъэм, Шэджэмыпс и къежьапIэм 
къагъэкIуат цIыху гуп (экспеди-
цэ), щIы пIэр яджыну, мэзкъуэды 
къы щызэбгъэпэщыным мыхьэ-
нэуэ иIэр къахутэну. 

1960 гъэм етIуанэу экспедицэ 
къакIуэри, аргуэру къапщытат 
щIыналъэр икIи япэ экспедицэм 
къахутахэм арэзы техъуахэт. Абы 
иужькIэ иджыри илъэс 15 дэкIы-
жащ мэзкъуэдыр къызэIуамыхыу. 
1976 гъэм гектар мин 53-рэ и ина-
гъыу зэгуагъэхьауэ щытащ «Къэ-
бэрдей-Балъкъэр бгыщхьэ запо-
ведникыр». Абы хохьэ Кавказым 
щыIэ бгы нэхъ лъагэ дыдэхэр, 
 Iуащ хьэмахуэрэ Казбекрэ нэ мыщI. 
Европэ псом мыпхуэдэу лъа  гэу 
щыIэ заповедникыр мы зы ращ.

Нобэ абы еубыд гектар 82649-
рэ. Ар Iыхьитхуу гуэшащ, ауз нэхъ 
инхэр тху зэрыхъум хуэдэу.

Мы щIыпIэм мылылъэу 256-рэ 
иIэщ. Абы щыщу 194-р гектар 
пщIырыпщI мэхъу. Мылылъэу 
мэзкъуэдым щыIэр псори зэхэту 
гектар 45502-рэ мэхъу. Ар за-
повед никым и процент 55,3-рэ 
 мэхъу. Мылылъэхэм къыщIэж 
 пс ы ежэххэр щIыпIэм куэду щы-
Iэщ, нэхъ уэрхэм ящыщу Шэ-  
 рэ дж рэ Шэджэмрэ хыхьэу.

КъэкIыгъэхэр мыбы къызэ-
рыщыкIыр зэхуэдэкъым. Ар 
елъы тащ щIыпIэм и лъагагъым. 
Метр 3600-м и щхьэкIэ бгым зыри 
къыщыкIыркъым. МыдэкIэ нэхъ 
лъахъшэу укъехмэ, метр 3000-м 
къыщыщIэдзауэ 3500-м нэс 
къэкIыгъэр щымащIэ дыдэщ. 
Мывэхэм жыглыц къытекIауэ бо-
лъагъу, абы къищынэмыщIауэ, 
удз лъагуэ цIыкIухэм ущрохьэлIэ.

Нэхъ ищIагъыIуэкIэ метр 2300-м 
къыщегъэжьауэ метр 3000-м 
нэсыху къэкIыгъэр сантиметр 30 
нэхърэ нэхъ лъагэ хъуркъым. 
 Метр 1400-м деж удзхэр нэхъ 

къыщызэщIэроуэ. Ахэр метрым 
нэскIэ докIей. Мы щIыпIэм куэду 
къыщокI жыг мылъагэ цIыкIухэр: 
екIэпцIэ (ольха), аIуейшей (родо-
дендрон кавказский), пырамыжь 
(черника), шыгъулды плъыжь 
(брусника), нэгъуэщIхэри.

Мэзылъэм щыщIидзэр метр 
2400-м нэс укъеха нэужьщ. Тхьэм-
пабгъуэ (широколиственные) 
жыг хэр метр 1600-м деж къыщо-
кI, къуакIэпыкIэ (хвойные) жыгхэр 
метр 2400-м деж щобагъуэ. Запо-
ведникым къыщокI: Биберштейн 
и цIэр зезыхьэ санэр, мамкъут, 
хьэцыбанэ, губгъуэ мэракIуэ, 
мыщэхупщей. Абыхэм нэмыщI, 
мыбы щыIэщ щIыпIэ куэдым 
узыщримыхьэлIэ удзхэри. 

Заповедникым и мэзхэм псэу-
щхьэ куэд щIэсхэщ: къурш гуэгуш 
(улар), мысырджэд (тетерев), 
 къуршджэд (кеклик), къурш бжэн 
(тур), щыхь, дыгъужь, къурш 
 къаплъэн (кавказский барс), 
мыщэ, былътырыку (рысь), лео-
пард, мэзджэду, бажэ, кхъуэ пIа-
щэ, хьэIуцыдз, дзыдзэ, ужьэ, 
 кIэпхъ, тхьэкIумэкIыхь, дзыгъуэ-
нэф, нэгъуэщIхэри.

Мы щIыпIэм щыIэ къурш бжэ-
ныр дунейпсо Тхылъ плъыжьым 
итщ, зэрымащIэм къыхэкIыу. 
Мыбыхэм къурш джабэхэм тыншу 
къыщакIухь, къыщажыхь. Къурш 
къаплъэну дуней псом тету къаб-
жар 1000 хъу къудейщ, абы щыщу 
20-р Урысейм щыIэщ.

Уэгум къуалэбзу лъэпкъ куэд 
щыболъагъу. Абыхэм яхэтщ нэ-
гъуэщI щIыпIэхэм узыщримыхьэ-
лIэ псэущхьэхэр зышххэр:  бгъащ-
хъуэ (беркут), бгъэ жь а кIацэ (боро-
дач), бгъэпщэп цIа нэ (белоголо-
вый сип), къур  шыбгъэ (черный 
гриф), къущхьэхъубгъэ (стервя-
тник), къаргъей (сапсан), нэ-
гъуэщIхэри. 

Уэздыгъей мэзхэм щIэсщ бзу 
пагуэхэр (снегирь), кIуркIурнау-
хэр (мохноногий сыч), нэгъуэщI-
хэри. Мыдрей мэзхэми къуалэб-
зухэр щыкуэдщ: жыгыуIу (дятел), 
бзугъуабжэ (дрозды). Бгы джа-
бэхэм къыщалъэтыхь къуаргъ - 
п щэхухэм (галки), къуанщIэ-
пэплъ хэм (клушицы).

Псыхъуэхэм дэсщ хьэндыркъуа-
къуэхэр, шындырхъуохэр,  Динник 
Николай мы щIыпIэм зыщ ри-
хьэлIа блэ лъэпкъыр, псыб лэр. 
Мылылъэхэм къыщIэж  псы нэпс- 
 хэм хэсщ бдзэжьей къуэлэн.

Мэзкъуэдым и лэжьакIуэхэр 
щIыуэпсыр зыхуей хуэгъэзэным 
йолэжь. Абы зыплъыхьакIуэ укIуэ 
хъунущ уи закъуэуи гупым уа-
хэтуи.

БИЦУ Жаннэ.

Безенги мылылъэр.

Мылылъэм къыщIэж псыежэх.

Къурш бжэнхэр.

Щыхьхэр.

БгъэпцIанэ.

Къаргъей.

ТхьэкIумэкIыхь.

Къурш къаплъэн.

Бгъащхъуэ.

Къурш гуэгуш.

Мэзджэду.

Къущхьэхъу щIыналъэ.

АIуейшей.

ХьэIуцыдз.

Дыгъужь. Къурш джэд.


